
[bookmark: _Toc513784520]საქართველოს მთავრობის სხდომაზე პრემიერმინისტრის მიერ გაკეთებული აქცენტები
10 მაისს, საქართველოს მთავრობის სხდომაზე პრემიერმინისტრმა განაცხადა, რომ სახელმწიფო იქნება ძალიან მტკიცე და შეუვალი ნარკორეალიზატორებთან მიმართებაში. გიორგი კვირიკაშვილმა ამ მიმართულებით გაწეული სამუშაოსთვის მადლობა გადაუხადა შსს-ს და პირადად მინისტრს. მთავრობის მეთაურის განცხადებით, სამწუხაროდ იყო რამდენიმე უბედური შემთხვევა და ეს შემთხვევები, საზოგადოების გარკვეულმა ნაწილმა, დაუკავშირა ნარკოპოლიტიკასთან დაკავშირებულ ახალ ცვლილებებს, რაც პრემიერის თქმით, არ არის სწორი. გიორგი კვირიკაშვილმა ახალგაზრდებს, ცნობილ სახეებსა და სპორტსმენებს მოუწოდა, რომ გაერთიანდნენ კამპანიაში, რომელიც იქნება მიმართული ნარკოტიკების წინააღმდეგ.
გიორგი კვირიკაშვილი: „სამწუხაროდ, გვქონდა ჩვენ რამდენიმე შემთხვევა, როდესაც ახალგაზრდები დავკარგეთ ამ უბედურების გამო და მინდა ყველამ იცოდეს, რომ სახელმწიფო იქნება ძალიან მტკიცე და შეუვალი ნარკოტრაფიკის, ნარკოტიკების რეალიზატორებთან მიმართებაში და მინდა, მადლობა გადავუხადო შინაგან საქმეთა მინისტრს და მის გუნდს გაწეული სამუშაოსთვის. ასევე, მინდა ვთქვა, რომ სამწუხაროდ, ეს უბედური შემთხვევები დაუკავშირეს ადამიანებმა ახალი ნარკოკანონმდებლობის მიღებას და ეს აბსოლუტურად არანაირ კავშირში არ არის. მე მინდა, ასევე გითხრათ, რომ იუსტიციის სამინისტროს ბაზაზე მუშაობს უწყებათაშორისი ჯგუფი, სადაც ჩართული არიან მთავრობის, პარლამენტის, არასამთავრობო ორგანიზაციების წარმომადგენლები. ეს ჯგუფი ასრულებს მუშაობას საკანონმდებლო ცვლილებებზე, რომლებიც იქნება ერთი მხრივ გათვლილი იმაზე, რომ სახელმწიფომ უფრო კონკრეტული და მკაფიოდ გასაგები გარემო შექმნას მოხმარებასთან დაკავშირებით, თუ რა დოზებია, რაც მოხმარებას უკავშირდება, რომელი დოზები ითვლება უკვე რეალიზაციად, როგორ დგინდება რეალიზაციის ფაქტები, რა მექანიზმებს შექმნის სახელმწიფო ფსიქო-სოციალური რეაბილიტაციის კუთხით და ა.შ. რა თქმა უნდა, ერთის მხრივ მომხმარებლების, იმ ადამიანების მიმართ, რომლებსაც ეს უბედურება და სენი სჭირთ, სახელმწიფო უნდა იყოს უფრო ჰუმანური, მაგრამ მეორეს მხრივ, სახელმწიფო უნდა იყოს მტკიცე რეალიზატორებთან მიმართებაში და ჩვენ აბსოლუტურად მკაფიო გზავნილი უნდა გავუგზავნოთ ნარკორეალიზატორებს, რომ ჩვენ ვერასოდეს ვერ შევეგუებით ამას. კიდევ მინდა მოვუწოდო ყველა ახალგაზრდას, ყველას, ვისაც ჯერ ეს საბედისწერო ნაბიჯი არ გადაუდგამს, ცხოვრება არის მშვენიერი და უამრავი საინტერესო რამ არსებობს, შემეცნების უამრავი განზომილება არსებობს და მაინც და მაინც ამ განზომილებას ნუ დაეწაფებით“.
თეა წულუკიანი: „დღევანდელი მდგომარეობით, მსჯელობის რა ეტაპზეც ვართ, იგულისხმება, რომ მომხმარებელთა მიმართ მოხდეს სისტემის ლიბერალიზაცია, სოციალური ელემენტების გაძლიერება და შემცირება სისხლის სამართლებრივი პასუხისმგებლობის, მაგრამ ამ ეტაპზე საუბარი არ მიდის იმაზე, რომ ჩვენს ქვეყანაში დაკანონდეს ნარკოტიკების მოხმარება. ის მოდელი, რომელზეც ჯერ საბოლოოდ შეჯერებული პასუხი არ გვაქვს, მაგრამ, რა ეტაპზეც დღეს ვართ მსჯელობის, გულისხმობს - მომხმარებლებს მეტი ზრუნვა, რეალიზატორებთან კიდევ უფრო გამკაცრებული ბრძოლა“.
დღევანდელ მთავრობის სხდომაზე საქართველოს პრემიერმინისტრმა განაცხადა, რომ უცხოელებზე დროებითი ბინადრობის მოწმობის გაცემის პროცედურაში ცვლილებები შედის და ამ ცვლილებების ავტორი იუსტიციის სამინისტროა. გიორგი კვირიკაშვილის თქმით, საკანონმდებლო ცვლილების მიზანი არის არალეგალური მიგრაციის პრევენციის დამატებითი მექანიზმის შემოღება. აღნიშნული ცვლილებების მიხედვით, საქართველოში მყოფი უცხოეთის მოქალაქეები ვეღარ შეძლებენ ხელოვნურად შექმნან სამართლებრივი საფუძველი ქვეყანაში დასარჩენად.
გიორგი კვირიკაშვილი: „საქართველოში მუდმივი ცხოვრების ნებართვის მოსაპოვებლად, უცხოელი ბოლო 10 წლის განმავლობაში უნდა ცხოვრობდეს ქვეყანაში, დღეს ეს ვადა 6 წელს შეადგენს. 12 წლამდე იზრდება დროებითი ბინადრობის ნებართვის ვადა, დღეს მისი მაქსიმალური ხანგრძლივობა არის 6 წელი. ამასთან, თუ უცხო ქვეყნის მოქალაქეს არ აქვს საქართველოში მუდმივად დარჩენის მოტივი, 6 წლის გასვლის შემდეგ, ის კვლავ მიიღებს დროებითს და არა მუდმივ ნებართვას. მინდა ხაზგასმით აღვნიშნო, რომ საქართველო არის ღია ტურიზმისა და ინვესტიციებისთვის და რა თქმა უნდა, ლიბერალური სამიგრაციო კანონმდებლობა ამას ხელს შეუწყობს და ჩვენ ასევე დავრჩებით ღია ქვეყნად ამ თვალსაზრისით, მაგრამ ეს არამც და არამც არ ნიშნავს, რომ ასეთი ინოვაციური და მახინჯი მექანიზმების გამოყენებით, ადამიანებმა შეძლონ პრაქტიკულად კანონს აუარონ გვერდი და გაიხანგრძლივონ არაკანონიერი აქ ყოფნა, მოითხოვონ ის, რაც მათ არ უნდა ეკუთვნოდეთ და ა.შ... ამის შემუშავების მიზეზი უცხო ქვეყნის ზოგიერთი მოქალაქის მხრიდან და ეს ზოგიერთი, სამწუხაროდ, ცოტა არ არის, არსებული რეგულაციების არაკეთილსინდისიერად გამოყენება გახლავთ. პრაქტიკაში არის შემთხვევები, როდესაც საქართველოში კანონიერი საფუძვლის გარეშე მყოფი უცხოელი, ფორმალურად ითხოვს თავშესაფარს და პარალელურად, ცდილობს ბინადრობის ნებართვის მიღებას. ინოვაციურ მიდგომასთან გვაქვს საქმე მათი მხრიდან. აღნიშნული ცვლილების საფუძველზე მოხდება კანონის არაკეთილსინდისიერად გამოყენების შესაძლებლობის პრევენცია და აღმოფხვრა“.
თეა წულუკიანი: „გვაქვს დროებითი ბინადრობის ინსტიტუტი და გვაქვს მუდმივი ბინადრობა. მუდმივი ბინადრობა ეძლევა საქართველოს მოქალაქის უცხოელ მეუღლეს ან საქართველოს მოქალაქის უცხო ქვეყნის მოქალაქე შვილებს, ეს არის მუდმივი ბინადრობა ვისზეც გაიცემა. ასევე, მუდმივი ბინადრობა დღეის მდგომარეობით გაიცემა ინვესტორებზე თუ მათ აქვთ ჩადებული 300 000 ლარზე მეტი ინვესტიცია ან მუდმივი ბინადრობა გაიცემა იმ უცხოელზე, რომელიც დროებითი ბინადრობის საფუძველზე 6 წელი ცხოვრობდა საქართველოში... უცხოელი, რომლის წინააღმდეგაც მიმდინარეობს გაძევების პროცედურა, ვეღარ მოითხოვს ამ პროცედურის ფარგლებში გასვლის გადავადებას და ბინადრობის ნებართვის მოთხოვნას. ასევე, უცხოელი, რომელიც არის თავშესაფრის მაძიებელი და მასთან დაკავშირებით ლტოლვილის სტატუსთან დაკავშირებული გადაწყვეტილება მიღებული არ არის, ამ პროცედურის მიმდინარეობისას, ვერ მოითხოვს ბინადრობის ნებართვას“.
ერთ-ერთი ახალი ინიციატივა, რომლის შესახებაც დღეს მთავრობის მეთაურმა ისაუბრა, შეეხება მეორე მსოფლიო ომის ვეტერანებს. პრემიერმინისტრის განცხადებით, მეორე მსოფლიო ომის ვეტერანებს პენსია გაუორმაგდებათ.
გიორგი კვირიკაშვილი: „მინდა გამოვაცხადო ჩვენი მხრიდან ნაბიჯი, რომელიც გარკვეულწილად ჩვენი ქვეყნის მადლიერებას გამოხატავს ამ ადამიანების მიმართ და მინდა, რომ მეორე მსოფლიო ომის ვეტერანებს გავუორმაგოთ პენსია. სამწუხაროდ, ისინი ძალიან ცოტანი დარჩნენ და ჩვენ ნამდვილად გვმართებს, რომ თითოეულ მათგანს განსაკუთრებული ყურადღება ვაჩვენოთ ჩვენი სახელმწიფოსი და ეს იქნება მცირედი გამოხატულება, რა თქმა უნდა, მათდამი მადლიერების და კიდევ ერთხელ მინდა ყველა მათგანს მივულოცო ეს დღე, რომელიც მათთვის და მთელი ქვეყნისთვის, რა თქმა უნდა, არის ძალიან მნიშვნელოვანი“.

[bookmark: _Toc513784521]საქართველოს პრემიერმინისტრმა თვითმფრინავის ნაწილების ქარხანა გახსნა
10 მაისს, საქართველოს პრემიერმინისტრმა გიორგი კვირიკაშვილმა, ისრაელის ეკონომიკისა და ინდუსტიის მინისტრ ელი კოენთან ერთად, სამხრეთ კავკასიაში პირველი მაღალტექნოლოგიური ქარხანა გახსნა, რომელიც თვითმფრინავის კომპოზიტურ ნაწილებს გამოუშვებს. „საპარტნიორო ფონდისა“ და ისრაელის კომპანია „Elbit Systems Cyclone“-ის ერთობლივი პროექტი, რომლის ჯამური ინვესტიცია 93 მილიონი დოლარია, საბოლოოდ 300 ადამიანს დაასაქმებს.
გიორგი კვირიკაშვილი: „საამაყოა ის ფაქტორები, რომლებმაც ეს არჩევანი განაპირობა. ეს არის ამ დარგში უკვე არსებული გამოცდილება, ლიბერალური საგადასახადო სისტემა, მიმზიდველი საინვესტიციო გარემო, წარმოების განვითარებისთვის ხელშემწყობი პირობები, ასევე ევროკავშირთან, რეგიონის ყველა ქვეყანასთან და ჩინეთთან თავისუფალი სავაჭრო ურთიერთობები და რა თქმა უნდა, ჩვენი ქვეყნის გეოგრაფიული ადგილმდებარეობა. აღსანიშნავია, რომ ქარხანაში წარმოებული პროდუქციის 100% ექსპორტზე იქნება ორიენტირებული, რაც დადებითად აისახება ქვეყნის სავაჭრო ბალანსზე. სრული წარმადობის მასშტაბზე გასვლის შემდეგ, რაც 5 წელი გახლავთ, საწარმოს წლიური გაყიდვები 60 მილიონ დოლარს გადააჭარბებეს. ძალიან მნიშვნელოვანია, რომ პროდუქციის პოტენციური მყიდველუები იქნებიან მსოფლიოს საავიაციო ბაზრის წამყვანი კომპანიები და საქართველოში წარმოებული პროდუქცია კუნკურენტუნარიანი იქნება, როგორც ფასით, ისე ხარისხით“. 
ელი კოენი: „დღეს საოცარი დღეა, ჩვენ სოლიდურ ინვესტიციას ვდებთ სოლიდურ ინდუსტრიაში, რაც ხანგრძლივი და ნაყოფიერი მუშაობის შედეგია. მადლობა მინდა გადავუხადო საქართველოს პრემიერმინისტრს, ეკონომიკის მინისტრს, ჩემს მეგობარ ელჩებს, ასევე კომპანია Elbit-ის მენეჯმენტს, რომელიც არა მხოლოდ ისრაელის, არამედ, მსოფლიოს ერთ-ერთი წამყვანი მაღალი ტექნოლოგიების მწარმოებელი კომპანიაა. საქართველოს და ისრაელს ისტორიული მეგობრობა აკავშირებთ, ჩვენ გვაქვს საერთო ღირებულებები, თავისუფლება და დემოკრატია, ჩვენ ვზრუნავთ ორი ქვეყნის ურთიერთობის გაღრმავებაზე და მიზნად გვაქვს დასახული, სავაჭრო ბრუნვამ საქართველოსა და ისრაელს შორის 5 წლის განმავლობაში მილიარდ დოლარს მიაღწიოს“.
რან კრილი: „თბილისში იხსნება მაღალტექნოლოგიური საწარმო, რომლითაც ძალიან ამაყნი ვართ. ეს არის საქართველოსა და ისრაელის მთავრობებს შორის ნაყოფიერი თანამშრომლობის შედეგი. კომპანია Elbit-ი საქართველოს ინდუსტრიაში მნიშვნელოვან ინვესტიციას ახორციელებს. დაინტერესებულები ვართ სხვა სფეროებში თანამშრომლობითაც, რისთვისაც კარგი პერსპექტივა არსებობს. ვიმედოვნებ, რომ ასეთი საზეიმო დღეები მომავალში მრავლად გვექნება“.
დიმიტრი ქუმსიშვილი: „ეს არის საწარმო, რომელიც აწარმოებს დამატებითი ღირებულების მქონე ნედლეულს და იმ მასალს, რომელიც გამოიყენება უკვე ბოინგის, ეარბასისა და სხვა თვითმფრინავების მშენებლობის დროს. რაც საბოლოო ჯამში არის კარგი მაგალითი ერთობლივი კომპანიების შექმნის, ახალი ინვესტიციების მოზიდვის“.
დავით საგანელიძე: „შეკვეთა არსებობს ელბითსა და ამ ავიაგიგანტებს შორის და შესაბამისად, დეტალების დამზადების ნაწილს ისევ, 200-ზე მეტ დეტალს მომავალი წლიდან დაამზადებს ეს ხარხანა“.
მიხეილ ბეგიაშვილი: „თანამშრომლების შერჩევა ხდება საქართველოში. აბსოლუტური უმრვლესობა არის საქართველოს მოქალაქე. იგზვენებიან ისრაელში, ხდება მათი გადამზადება 6-11-თვიანი ტრენინგების გზით და შემდეგ უბრუნდებიან წარმოებას და ხდება მათი დასაქმება საქართველოში, ჩვენს საწარმოში“.

[bookmark: _Toc513784522]მზადება „ქართული ოცნების“ მეხუთე ყრილობისთვის
11 მაისს, „ქართული ოცნების“ მეხუთე ყრილობა მთაწმინდის პარკში, კლუბ „ანდერვილში“ გაიმართება. 16:00 საათზე ყრილობა დახურულ რეჟიმში გაიხსნება, 17:00 საათიდან კი ღონისძიების ოფიციალური ნაწილი დაიწყება. როგორც ცნობილია, სწორედ ამის შემდეგ მოხდება პარტიის თავმჯდომარედ ბიძინა ივანიშვილის არჩევა და პოლიტსაბჭოს ახალი შემადგენლობის დამტკიცება. ამ დროისთვის დაზუსტებულია, რომ დელეგატებს სიტყვით მიმართავენ პარტიის გენერალური და აღმასრულებელი მდივნები. ყრილობის მონაწილეები ბიძინა ივანიშვილის განცხადებასაც ელოდებიან. 
21-საათიან „კურიერში“ ითქვა, რომ „ქართულმა ოცნებამ“ პარტიის ყრილობაზე პრეზიდენტობის კანდიდატის დასახელებისგან თავი შეიკავა. ითქვა, რომ ბიძინა ივანიშვილი რამდენიმე კანდიდატურაზე ფიქრობს, თუმცა საბოლოო გადაწყვეტილება ჯერ არ მიუღია. მედიაში დღეს კიდევ ერთი სავარაუდო კანდიდატის გვარი გაჟღერდა. „კურიერის“ ინფორმაციით, არ არის გამორიცხული, მმართველმა პარტიამ საარჩევნო მარათონში მონაწილეობა ფინანსთა მინისტრს, მამუკა ბახტაძეს შესთავაზოს. მმართველ პარტიაში კონკრეტულ გვარებზე საუბრისგან თავს იკავებენ.
კახა კალაძე: „ქართულ პოლიტიკაში მნიშვნელოვანი ცვლილებები ხდება, თუნდაც ბატონი ბიძინა ივანიშვილის შემოსვლით პარტიის თავმჯდომარედ და მგონია, რომ ჩვენი პარტიისთვის ეს იქნება დამატებითი სტიმული. ჩვენ დაგეგმილი გვაქვს ძალიან მნიშვნელოვანი ცვლილებები და ზოგადად, პარტიის თვალსაზრისით, იქნება სიახლე პარტიის მუშაობაში. ვფიქრობ, ზოგადად ქართული პოლიტიკისთვის იქნება ძალიან საინტერესო მოვლენა. საპრეზიდენტო კანდიდატს რაც შეეხება, გუნდში  მსჯელობა მიმდინარეობს, გადაწყვეტილება ჯერ არ არის მიღებული“.
არჩილ თალაკვაძე: „ყრილობა ჩატარდება საქმიან, კამერულ ვითარებაში, მას მხოლოდ დელეგატები ესწრებიან და მთავარი საკითხები, რაც განიხილება, არის პარტიის ახალი თავმჯდომარის კანდიდატურის დამტკიცება და პოლიტიკური საბჭოს განახლებული შემადგენლობის დამტკიცება. ყრილობის სამუშო პროცესში, მეორე ნახევარში იგეგმება პარტიის ხელმძღვანელი პირების, ლიდერების გამოსვლები. ჩვენთვის მნიშვნელოვანია, რომ ბატონი ბიძინა ივანიშვილი ბრუნდება აქტიურად პარტიის საქმიანობაში, ის არის „ქართული ოცნების“ დამფუძნებელი და მხარდაჭერას მუდმივად იჩენდა ჩვენი პარტიის მიმართ. რაც შეეხება რეფორმებს და განახლების პროცესს, რომელიც პარტიაში არის დაგეგმილი, რა თქმა უნდა, სწორედ ბიძინა ივანიშვილი ჩაუდგება სათავეში რეფორმების ახალ ტალღას „ქართულ ოცნებაში“.
გიორგი ვოლსკი: „არსებული პოლიტსაბჭოს ფორმატში იყო საუბარი, მოსაზრებები გავუზიარეთ ერთმანეთს, რეალური პრობლემები სადაც არის, სად უნდა მობილიზება გააკეთოს პარტიამ, ამ თემებზე იყო საუბარი და ეს ბიძინა ივანიშვილის მოხსენებაშიც აისახება. გუნდს სჭირდება განახლება, პოლიტსაბჭოს ვგულისხმობ, მაგრამ ეს იმას არ ნიშნავს, რომ პოლიტსაბჭოში, ვინც არ დარჩა, იმათ ამოცანები რამენაირად შეუმსუბუქდებათ“.
თამარ ჩუგოშვილი: „ბიძინა ივანიშვილის პარტიის თავმჯდომარის სახით ხელახლა ჩართვა პოლიტიკურ პროცესში, რა თქმა  უნდა, ბევრ რამეს შეცვლის პოლიტიკაში, მათ შორის, პირველ რიგში, პარტია „ქართული ოცნებისთვის“. ჩვენ პოლიტიკურ პარტიას ძალიან სჭირდება, როგორც სტრუქტურულად, ასევე სხვადასხვა ფორმით გაძლიერება. მიუხედავად იმისა, რომ უკვე წლებია ეს პარტია არსებობს, ვფიქრობ, რომ სტრუქტურულადაც და სხვადასხვა ფორმითაც ბევრი რამ არის შიგნით გასაკეთებელი და ქვეყნისთვის, ბუნებრივია, რომ პარტიის გამართულად საქმიანობა, განსაკუთრებულად, მმართველი პარტიის გაძლიერება არის მნიშვნელოვანი“.
ეკა ბესელია: „მთავარი მოვლენა ამ ყრილობის, რა თქმა უნდა, იქნება თავმჯდომარის არჩევა და ბიძინა ივანიშვილი არის დასახელებული ერთადერთ კანდიდატად პარტიის თავმჯდომარედ. მე მგონი, ეს არის ყველაზე მნიშვნელოვანი გადაწყვეტილება, რასაც მივიღებთ ჩვენ პარტიის ყრილობაზე, რაც მე პირადად მგონია, რომ იქნება პარტიისთვის ახალი და ძალიან მნიშვნელოვანი ეტაპი პარტიული ცხოვრების, რაც ქვეყნის სიმტკიცისთვის და უკეთესი პერსპექტივისთვის მნიშვნელოვანი წინაპირობა იქნება... გარკვეული სირთულეები, თუ გარკვეული ემოციური ფონი, რაც ჩანდა საჯაროდ, ჩავთვალოთ, რომ არის წარსული და განვლილი ეტაპი. თავისთავად, ფაქტორი ბიძინა ივანიშვილის, როგორც ამ პარტიის მთავარი დამფუძნებლის, ეს ფაქტორი არის უმნიშვნელოვანესი პარტიისთვის. ის უთუოდ შემოიტანს პოლიტიკური გუნდის შიგნით იმ გამაერთიანებლის ფუნქციას, რომელიც ეხლა ძალიან მნიშვნელოვანია მმართველი პოლიტიკური ძალისთვის“.
შოთა შალელაშვილი: „ბატონი ბიძინას მოსვლის შემდეგ უკვე დავაკვირდებით მოვლენებს. ვფიქრობ, რომ ბატონი ბიძინა ამას დაალაგებს და არავითარი პრობლემა არ იქნება. ფუნქციების უკმარისობა იყო უმრავლესობის უმრავლესობაში და ბატონი ბიძინას მობრუნებაზე მე ძალიან დიდი იმედებს ვამყარებ და ვფიქრობ, გამიმართლებს იმედებს“.
თეა წულუკიანი: „მმართველი პარტია ძლიერდება. მას ეყოლება ახალი თავმჯდომარე, ბატონი ბიძინა ივანიშვილი. იქნება განახლებული პოლიტსაბჭო და მე დარწმუნებული ვარ, რომ ყველა მომდევნო არჩევნებს, კიდევ უფრო ძლიერად გაერთიანებულნი და სიახლეებით შევხვდებით იმისთვის, რომ ის ნდობა, რომელიც არსებობს მმართველი პარტიისადმი საზოგადოებაში, კიდევ უფრო გაიზარდოს და გახდეს, რაც ასევე მნიშვნელოვანია, ხელშესახები“.
დიმიტრი ქუმსიშვილი: „ხვალინდელ ყრილობასთან დაკავშირებით სიურპრიზები არ იქნება. მე მგონი, დღისწესარიგი ცნობილია და შესაბამისად, დღისწესრიგს გავყვებით“.
დავით საგანელიძე: „საზოგადოებისთვის სიახლე იქნება ის, რომ ალბათ, ახალი პოლიტსაბჭო, მე ვფიქრობ, რომ კიდევ უფრო ახალი იდეებით, ახალი ძალით გააგრძელებს იმ დიდ საქმეს, რაც უნდა გავაკეთოთ. ჩემთვის დიდი პატივია, რომ მექნება ამ პოლიტსაბჭოში მუშაობის საშუალება და საპრეზიდენტო კანდიდატზე ალბათ ახალი პოლიტსაბჭო იფიქრებს“.
გიორგი ჩაკვეტაძე: „ჩვენ გადავწყვიტეთ, რომ ყრილობა ჩაგვეტარებინა არაპომპეზურ გარემოში, თუმცა გარდა პარტიის დელეგატებისა, მოწვეულნი არიან დიპლომატიური კორპუსის წარმომადგენლები, ასევე, საკანონმდებლო და აღმასრულებელი  ხელისუფლების წევრები. ჩვენ, ხვალ, ყველანი ერთად ვიტყვით, რომ პარტია გადადის განვითარების ახალ ეტაპზე, რაც გულისხმობს კიდევ უფრო მეტ მუშაობას თითოეული ადამიანის ინტერესების საპასუხოდ“.
ზაზა გაბუნია: „ყრილობით პრაქტიკულად გაიხსნება ახალი სუნთქვა „ქართული ოცნების“, როგორც მმართველი პარტიის ცხოვრებაში იმიტომ, რომ ძალიან მნიშვნელოვანი ცვლილებები და გადაწყვეტილება იგეგმება ამ ყრილობაზე. მთავარი, რა თქმა უნდა, ეს არის პარტიის ახალი თავმჯდომარე, ბატონი ბიძინა  ივანიშვილის სახით, რომელიც თავის მხრივ, ბუნებრივია, პერსონალურად მისი თავმჯდომარეობა განაპირობებს იმ ახალი რეფორმების ეფექტურად განხორციელებას, რაც გვჭირდება ჩვენ როგორც მმართველ პარტიას, რაც სჭირდება საზოგადოებას. ამ თვალსაზრისით, რა თქმა უნდა, საეტაპო და გასნაკუთრებით აღსანიშნავი დღეა „ქართული ოცნების“ მეხუთე ყრილობა... რაც შეეხება პრეზიდენტობის ცალკეულ კანდადატებს, მე შევიკავებდი თავს. თუკი გნებავთ მამუკა ბახტაძეზე ჩემი აზრი გაიგოთ, საზოგადოება ხედავს, თითქმის ყოველ დღე ჩვენ გვესმის ახალი ინფორმაცია სამინისტროს მხრდან რეფორმებთან დაკავშირებით. ის ძალიან აქტიური მინისტრია, როგორც ქვეყნის შიგნით, ის მის გარეთ. ძალიან ბევრი ღირსება და უპირატესობა აქვს დამახასიათებელი ქართულ პოლიტიკურ სივრცესი, თუმცა ეს იმას არ ნიშნავს, რომ ის იქნება კანდიდატი“.

საქართველოს პრეზიდენტის განცხადებით, ავლაბრის რეზიდენციის თემა მომავალი არჩევნებისთვისაც პრინციპულ საკითხად რჩება და ამ სასახლეში შესვლა-არშესვლით, მომავალი პრეზიდენტი ბევრ რამეს იტყვის. გიორგი მარგველაშვილის აზრით, ამ კითხვაზე პასუხი ნებისმიერი კანდიდატის მხრიდან, იქნება პასუხი უფრო მნიშვნელოვან კითხვაზე, კერძოდ, იქნება ის მორჩილი თუ დამოუკიდებელი პრეზიდენტი. საქართველოს იუსტიციის მინისტრი თეა წულუკიანი მიიჩნევს, რომ მომავალი პრეზიდენტი ავლაბრიდან ათონელზე უნდა გადავიდეს. ამ საკითხს გამოეხმაურა საქართველოს პარლამენტის ვიცესპიკერი, თამარ ჩუგოშვილიც. ოპოზიციაში საპარლამენტო უმრავლესობის ინიციატივას რეზიდენციის ცვლილებასთან დაკავშირებით, აკრიტიკებენ და ამ თემის გააქტიურებას, პიროვნულ დაპირისპირებას უკავშირებენ. 21-საათიან „კურიერში“ გაიხსენეს ის დაპირისპირება, რომელიც გიორგი მარგველაშვილსა და ბიძინა ივანიშვილს შორის, სწორედ ავლაბრის რეზიდენციის საკითხზე დაიწყო.
გიორგი მარგველაშვილი: „რამდენიმე თვის წინ მე ვთქვი, რომ ეს იქნება საარჩევნო თემა. მე ვფიქრობ, რომ ყველა პრეზიდენტობის კანდიდატმა ძალიან ნათლად უნდა უთხრას საზოგადოებას, იქნება ის მორჩილი, თუ იქნება ის თავისუფალი“.
თეა წულუკიანი: „მე დიდ იმედს გამოვთქვავ, რომ მომავალი პრეზიდენტი, რომელიც იქნება დამოუკიდებელი, მართლაც კონსტიტუციისა და ქვეყნის სტაბილურობის გარანტი და ხელისუფლების შტოებს შორის მშვიდობის შემქმნელი, შევა სწორედ ათონელის შესანიშნავ რეზიდენციაში. თავის დროზე, ბატონი გიორგი მარგველაშვილის იდეების საფუძველზე, მონაწილეობით, გარემონტდა და რომლის მომზადებაშიც მან პირადი წვლილი შეიტანა, რადგან ეს რეზიდენცია მზადდებოდა  ახლადარჩეული პრეზიდენტისთვის. მაშინ უბრალოდ ყველას სიურპრიზად შემოგვთავაზა და მან უარი განაცხადა იქ შესვლაზე“.
თამარ ჩუგოშვილი: „სად იქნებოდა სამუშაო ადგილი პრეზიდენტის, სასახლეში იჯდებოდა თუ არა, ეს იყო პირადად გიორგი მარგველაშვილისთვის ძალიან პრინციპული საკითხი და მე ვფიქრობ, რომ ამ განცხადებით ცდილობს, რომ ეს თემა აქციოს ქვაკუთხედად საარჩევნო კამპანიის, რაც ჩემი აზრით, არ არის სერიოზული და ვერ იქნება. ბევრად უფრო სხვა საკითხები აინტერესებს საზოგადოებას და ბევრად უფრო მეტი პრობლემა, ვიდრე ის, პრეზიდენტის სამუშაო ოფისი სად იქნება. ეს გიორგი მარგველაშვილისთვის არის მთავარი და ცდილობს ამ განცხადებით, რომ სხვებსაც გადასდოს ამ თემაზე საუბარი. არ მგონია, რომ სასახლის თემა უნდა იყოს ნომერი პირველი“.
გიორგი კანდელაკი: „პრეზიდენტი პრეზიდენტის სასახლეში რომ უნდა მუშაობდეს, ამაზე რომ საუბარი გაჩნდა თავიდანვე, უკვე სასაცილო იყო და არასერიოზული. ამაზე ბევრად მნიშვნელოვანი რაღაცები უნდა დააფიქსირონ კანდიდატებმა. პირველ რიგში, მათ უნდა დააფიქსირონ, როგორ აპირებენ „ქართული ოცნების“ დამარცხებას“.
სალომე სამადაშვილი: „ეს არის ზოგადად ამ ქვეყნის სირცხვილი, რომ პრეზიდენტის რეზიდენციის საკითხი არის პიროვნული დაპირისპირების და ასეთი საჯარო განსჯის საგანი. ჩვენ თუ ვართ სახელმწიფო, სახელმწიფო ინსტიტუტების საკითხი, მათ შორის პრეზიდენტის რეზიდენციის, უნდა განისაზღვროს შესაბამისი საკანონმდებლო ბაზით“.
ადა მარშანია: „ეს არის მდარე გემოვნების ილეთები. პრეზიდენტის სასახლე როგორი უნდა იყოს და რანაირი, ჩვენი ქვეყნის მდგომარეობიდან უნდა გამოვიდეთ ჩვენ. ამ საყოველთაო უმძიმეს ფონზე, თავმდაბალი უნდა იყოს მისი რეზიდენციაც და ხარჯებიც“.

საქართველოს პირველი რესპუბლიკის გამოცხადების 100 წლის იუბილესთან დაკავშირებით ვაშინგტონში, ამერიკის სტრატეგიული და საერთაშორისო კვლევების ცენტრის კონფერენცია გაიმართა. გამომსვლელებს შორის აშშ-ის მოქმედი და ყოფილი თანამდებობის პირები, ასევე საქართველოს პირველი რესპუბლიკის მთავრობის წარმომადგენელთა შთამომავლები იყვნენ. კონფერენციაში მონაწილეობდა აშშ-ში საქართველოს ელჩი, დავით ბაქრაძეც. აშშ-ის სახელმწიფო მდივნის თანაშემწის მოადგილე ბირჯიტ ბრინკმა ამერიკის მხარდაჭერაზე ისაუბრა. მისი თქმით, პრეზიდენტ ტრამპის პირობებში ორ ქვეყანას შორის ურთიერთობები კიდევ უფრო გამყარდა. ამასთან, ამერიკა მხარს უჭერს საქართველოს პრემიერმინისტრის, გიორგი კვირიკაშვილის პოლიტიკას და მთავრობის 4-პუნქტიან გეგმას. ბრინკი აცხადებს, რომ საქართველო ლიდერია დემოკრატიული და ეკონომიკური რეფორმების გატარების კუთხით. მან ასევე განაცხადა, რომ ნატოში საქართველოს გაწევრიანებაზე არც ერთ ქვეყანას არ აქვს ვეტოს უფლება.
ელიზაბეტ კვიტაშვილი: „ისტორიის განმავლობაში ქართველ ხალხს თავისი სუვერენიტეტის, კულტურის დაცვა უხდებოდა. საკმაოდ რთული გზა იყო, თუმცა, სწორედ მისი დამსახურებით, დღეს ქართველ ხალხს სიამაყისა და კმაყოფილების განცდა უნდა ჰქონდეს“.
რეჟებ ჟორდანია: „1918 წლის 26 მაისს მამაჩემმა, ნოე ჟორდანიამ გამოაცხადა საქართველოს დამოუკიდებლობა რუსეთის ოკუპაციიდან 115 წლის შემდეგ. ეს დღე ღირსშესანიშნავი იყო არა მხოლოდ მე-20 საუკუნეში, არამედ საუკუნეთა განმავლობაშიც“.
დავით ბაქრაძე: „პირველი რესპუბლიკის ისტორია შთამაგონებელი იყო ჩემი თაობისთვის, ასევე მამაჩემის თაობისთვის 1990-იანების დასაწყისში. პირველი გამოცდილებიდან ჩვენ ბევრი შეცდომა გავითვალისწინეთ და გაკვეთილად მივიღეთ, ახლა კი ჩვენი ერი სახელმწიფო დემოკრატიული განვითარების გზას ადგას, რათა უზრუნველვყოთ ჩვენი სახელმწიფოს უსაფრთხოება და სტაბილურობა. ამაში არა მხოლოდ ჩვენი დიდი წვლილია, არამედ, ეს არის ჩვენი მეგობრების, კონკრეტულად აშშ-ის მტკიცე მხარდაჭერის დამსახურებაც“.
ბრიჯიტ ბრინკი: „არაერთი ადმინისტრაციისა და კონგრესის სესიების განმავლობაში, ერთი რამ მუდმივად რჩება, ეს არის გრძელვადიანი ორპარტიული მხარდაჭერა საქართველოს სუვერენიტეტისა და ტერიტორიული მთლიანობის მიმართ, რაც დაფუძნებულია ერთ უბრალო ფაქტზე, რომ საქართველო შეერთებული შტატების მტკიცე პარტნიორია. საყოველთაოდ ცნობილია აშშ-ის პოზიცია, რუსეთის მიერ ოკუპირებული აფხაზეთისა და სამხრეთ ოსეთის რეგიონები საქართველოს განუყოფელი ნაწილია და ამერიკა აგრძელებს საქართველოს დამოუკიდებლობის, სუვერენიტეტისა და ტერიტორიული მთლიანობის მხარდაჭერას. აშშ აფასებს საქართველოს მთავრობის პრაგმატულ ძალისხმევას, იპოვოს წინმიმავალი გზა და მიაჩნია, რომ მხოლოდ კომუნიკაციის, დიალოგის გაგრძელების გზით შეძლებს საქართველო ორივე რეგიონის ხალხებთან კონტაქტების გაძლიერებას. საქართველოს მშვიდობისა და სტაბილურობის წინაშე მდგარი საფრთხეების გათვალისწინებით, ამერიკა მზადაა გააღრმავოს თავდაცვისა და უსაფრთხოების სფეროში ურთიერთობა. სახელმწიფო მდივანი პომპეო და  მისი მოადგილე, მიტჩელი, ახლახანს დაბრუნდნენ ნატოს მინისტერიალიდან, სადაც ივლისის ნატოს სამიტის პრიორიტეტები განიხილეს. მათ  დაადასტურეს, რომ ნატოს კარი ღიაა ყველა ევროპული  დემოკრატიისთვის, რომელიც იცავს ალიანსის ღეირებულებებს.  აშშ ამ პრინციპის და 2008 წლის ბუქარესტი სამიტის დეკლარაციის ერთგულია. ჩვენ ვარწმუნებთ მოკავშირეებს, დაიცვან იმ დროს  მიღებული ვალდებულება. მხოლოდ საქართველოს გადასაწყვეტია მისი მომავალი, არცერთ სხვა ქვეყანას არ აქვს ვეტოს უფლება საქართველოს ნატოში გაწევრიანებაზე“.
მაიკლ ქარფენთერი: „საგარეო პოლიტიკის თვალსაზრისით, საქართველო კარგად მოქმედებს, განსაკუთრებით ბოლო 10 წლის განმავლობაში. როგორც ახლანდელ მთავრობას, ასევე წინა მთავრობას, პრეზიდენტ სააკაშვილის ხელმძღვანელობით,  ჰქონდათ მტკიცე მიმართულება ევროატლანტიკური  ინტერესებისკენ. რომ დავუბრუნდეთ დებატებს, ნატოსა და მათთან დაკავშირებით, არსებობდა გზები, ჩვენ არ გვეიძულებინა საქართველო ამ ხელოვნურ არჩევნაზე მაპსა და არაწევრობას შორის. რა თქმა უნდა, გერმანელებს, ფრანგებსა და სხვებს ჰქონდათ ამის საწინააღმდეგო პოზიცია. იყო ბუქარესიტის სამიტი, რომლის დეკლარაციის ენაზეც ზოგი ამბობს, რომ კარგია, ზოგი დაობს, რომ საშინელი. საბოლოოდ, ეს ყველაფერი დასავლეთის მიერ  დაშვებული შეცდომებია და არა მაინც და მაინც საქართველოსი, რომელიც ბოლო 10-15 წელია დასავლურ ორიენტაციას მიჰყვება“. 
ენტონი კიმი: „ჰერითეიჯ ფაუნდეიშენი“ ყოველწიურად თავისუფალი ეკონომიკის ინდექსს აჯამებს. მოგეხსენებათ, კარგი გარემოს გარეშე ხალხი ბიზნესს ვერ დაიწყებს, ვერ გააფართოვებს და ვერც სამუშაო ადგილებს შექმნის, საქართველოს კი ამ მხრივ კარგი მონაცემები აქვს. 1997 წელს საქართველო იმ ქვეყნების ასეულშიც კი არ შედიოდა, ვისაც თავისუფალი ეკონომიკური ინდექსით ვაფასებდით, ახლა კი თქვენი ქვეყანა 187 ქვეყანას შორის მე-16 ადგილზეა, ეს კი ის მაჩვენებელია, რითაც შეგიძლიათ, იამაყოთ“.
დავით ბაქრაძე: „ბატონო ელჩებო, როგორია თქვენი რეკომენდაციები მოქმედი და მომავალი ელჩებისთვის, საქართველოს, ასევე რეგიონის კონტექსტისა და ამერიკის ინტერესების გათვალისწინებით?“.
კენეტ იალოვიცი: „ფოკუსი უფრო შიდა საქმეებზეა და ეს თქვენზე, ქართველებზეა დამოკიდებული. ისტორიას უნდა ჩაბარდეს არასტანდარტული ლიდერების მმართველობა, ისეთი, როგორიცაა გამსახურდია, შევარდნაძე, სააკაშვილი, ივანიშვილი. სასურველია, როგორც საპარლამენტო, ასევე აღმასრულებელი შტოს მმართველობა უფრო მოწესრიგებული იყოს, ოპოზიცია კი პასუხისმგებლობის მქონე. სახელმწიფო კარგმა ახალგაზრდებმა უნდა ააშენონ და აქცენტი ერთ ადამიანზე არ უნდა გაკეთდეს“.
ჯონი ტეფტი: „რამდენიმე ასპექტია მნიშვნელოვანი. პირველი, პოლიტიკური განვითარება, მეორე, ის საუნჯე, რაც ამერიკის მხრიდან საქართველოსადმი ორპარტიულ მხარდაჭერაში იგულისხმება. სხვა ქვეყნებშიც ვყოფილვარ და ამას მხოლოდ ინატრებდნენ. მესამე, ეკონომიკური განვითარებაა. ვიმედოვნებ, სექტემბერში, როცა საქართველოს ვეწვევი, ამ ცვლილებებს ვნახავ და ბოლოს, მნიშვნელოვანია ახალგაზრდა თაობა“.

21-საათიან „მოამბეში“ გავიდა ექსკლუზიური ინტერვიუ სომხეთის ახალ პრემიერმინისტრთან, ნიკოლ ფაშინიანთან, რომელმაც ამ ინტერვიუს საშუალებით, საქართველოს პრემიერმინისტრი სომხეთში მიიწვია და იმედი გამოთქვა, რომ უახლოეს მომავალში თავადაც ესტუმრება საქართველოს. მას კონკრეტული გეგმა აქვს საქართველო-სომხეთის ურთიერთობებთან მიმართებაში. ამბობს, რომ მისი პარტიის პროგრამაში საქართველოს განსაკუთრებული ადგილი უკავია. მისი გეგმის მიხედვით, ურთიერთობები ორ ქვეყანას შორის, გეოპოლიტიკურ ფაქტორებს მიღმა უნდა განვითარდეს. ნიკოლ ფაშინიანმა „მოამბესთან“ სომხეთისა და რუსეთის ურთიერთობებზეც ისაუბრა. გაირკვა, რომ მასსა და ვლადიმერ პუტინს შორის სატელეფონო საუბარი უკვე შედგა. პირველი და მთავარი რეფორმა, რომელსაც ნიკოლ ფაშინიანი აანონსებს, საარჩევნო სისტემას შეეხება. ბევრ გამოწვევას შორის, სომხეთის პრემიერმინისტრითვის უმთავრესი, მთიანი ყარაბაღის კონფლიქტია. 
ნიკოლ ფაშინიანი: „რა თქმა უნდა, მე ვეწვევი საქართველოს, რაც შეიძლება მალე. ასევე, ვისარგებლებ თქვენი ეთერით და ვეპატიჟები საქართველოს პრემიერმინისტრს სომხეთში. იმედი მაქვს, ასეთ მოწვევას საქართველოდანაც მალე მივიღებ... ჩვენ ვართ მოძმე ქვეყნები და ახლო პარტნიორები. ჩვენი პარტიის პროგრამაში საქართველოს გადამწყვეტი მნიშვნელობა აქვს სომხეთისთვის. ვფიქრობ, ჩვენი ურთიერთობები გეოპოლიტიკურ გავლენებს არ უნდა ეფუძნებოდეს. ზოგჯერ ჩვენ ურთიერთობებზე გავლენას ახდენს გეოპოლიტიკური ფაქტორები და სამწუხაროდ, ამ ფაქტორების გავლენა ყოველთვის პოზიტიური არ არის. ზოგჯერ გვაქვს ნეგატივი. ვფიქრობ, ჩვენ უნდა ჩამოვაყალიბოთ ისეთი ურთიერთობა, რომელიც გეოპოლიტიკურ ფაქტორებს მიღმა იქნება... ვაპირებ, მონაწილეობა მივიღო ევრაზიული ეკონომიკური კავშირის სამიტში, სადაც პუტინთან შეხვედრას ვგეგმავ. სომხეთი და რუსეთი სტრატეგიული პარტნიორები არიან, ეს ურთიერთობა უნდა განვავითაროთ და პარტნიორობა გავაღრმავოთ, ამას აუცილებლად გავაკეთებთ. გუშინ სატელეფონო საუბარი მქონდა ვლადიმერ პუტინთან, ეს იყო ძალიან კონსტრუქციული და პოზიტიური დიალოგი... მზად ვართ, გადავდგათ კონკრეტული ნაბიჯები ეროვნული ინტერესების დასაცავად, მაგრამ ვთვლით, რომ მთიანი ყარაბაღის კონფლიქტი მშვიდობიანი მოლაპარაკებების გზით უნდა მოგვარდეს. ჩვენ ამ მოლაპარაკებებისთვის მზად ვართ. მე აზერბაიჯანთან დიალოგში სომხეთის რესპუბლიკის სახელით ჩავერთვები, მაგრამ არცახის რესპუბლიკას საკუთარი ოფიციალური წარმომადგენელი უნდა ჰყავდეს“.

როგორც 21-საათიან „კურიერში“ გასულ სიუჟეტში ითქვა, ნარკოტიკების შეძენის ბრალდებით დაკავებული ლევან დადიანი ამტკიცებს, რომ ახალი თაობის ნარკოტიკის - ბიოს რეალიზებას შავ ბაზარზე პოლიცია მფარველობს. ლევან დადიანი დიდ დიღომში იმ დროს დააკავეს, როდესაც ინტერნეტით ნაყიდი ნარკოტიკი ერთ-ერთ სადარბაზოში მოწყობილი სამალავიდან უნდა აეღო. პოლიცია მას სადარბაზოსთან ელოდა, რის შემდეგაც ვაკე-საბურთალოს პოლიციის მეოთხე განყოფილებაში გადაიყვანეს, სადაც პოლიციის გამომძიებელი იაკობ გოგებაშვილი იმყოფებოდა. დადიანმა პოლიციას უთხრა, რომ შეეძლო გამოძიება ნარკოტიკის გამსაღებლებზე გაეყვანა, თუმცა პოლიციაში ურჩიეს, ამ თემაზე არ ელაპარაკა. ვაკე-საბურთალოს პოლიციის მეოთხე განყოფილებაში ლევან დადიანს მეტი არაფერი უთქვამს. საკუთარი ეჭვების შესახებ კი მოგვიანებით შსს-ს გენერალურ ინსპექციას უამბო. ყიდდნენ თუ არა პოლიციელები ნარკოტიკს და რა მოტივით არ მიიღეს ინფორმაცია ნარკოგამსაღებლების შესახებ, ეს ახლა გენერალურმა ინსპექციამ უნდა გაარკვიოს. ძალოვან უწყებაში ამბობენ, რომ ლევან დადიანი ცრუობს, რადგან დაკავების შემდეგ განყოფილებს უფროსმა მისი თხოვნა, ბიო თუთუნით შეეცვალა, არ გაითვალისწინა. 
ინსპექტორ-გამომძიებელი იაკობ გოგებაშვილი, რომელსაც ლევან დადიანი ნარკორეალიზატორთა მფარველობაში ადანაშაულებს, 2 დღის წინ დაკავებული, ნარკოტიკების ინტერნეტით რეალიზაციაში ბრალდებული გიორგი გოგებაშვილის ძმაა. მან თანამდებობა გუშინ, საკუთარი განცხადების საფუძველზე დატოვა.
თავად გიორგი გოგებაშვილი წარდგენილ ბრალს არ აღიარებს და სრულად ეთანხმება იმ ქალის ჩვენებას, რომელთან ერთადაც ბოლო პერიოდში ცხოვრობდა. ნინო გეგელაშვილი, რომელსაც 5 წლის შვილი ჰყავს, ნარკოტიკის შეძენისა და გასაღების საქმეს სრულად საკუთარ თავზე იღებს. ადვოკატი ამბობს, რომ გეგელაშვილი ფსიქოაქტიურ ნივთიერებებს თვითონ შოულობდა, თვითონვე აფასოებდა, თბილისის სხვადასხვა უბანშიც თვითონ ტოვებდა და ამის შესახებ გიორგი გოგებაშვილმა არაფერი იცოდა. განსხვავებულია სახელმწიფო ბრალდების პოზიცია. პროკურორის შეფასებით, ის რომ გიორგი გოგებაშვილის პირადი და ავტომანქანის ჩხრეკისას წამალი არ ამოუღიათ, მის უდანაშაულობას არ ამტკიცებს. ბრალდებას აქვს სატელეფონო ჩანაწერები, საბანკო ამონაწერები და გიორგი გოგებაშვილის ანგარიში, სადაც გაყიდული ნარკოტიკის ფული ირიცხებოდა. სასამართლომ გიორგი გოგებაშვილსა და ნინო გეგელაშვილს დღეს აღმკვეთი ღონისძიების სახით პატიმრობა შეუფარდა. ბრალდებულებს დღევანდელ პროცესზე საჯაროდ არაფერი უთქვამთ. დარბაზში შემოყვანიდან რამდენიმე წუთში მხოლოდ ნინო გეგელაშვილმა მიმართა ნათესავს და უთხრა, რომ ძალიან ეშინია.
ლევან დადიანი: „მე ვიცი, რომ გიორგი გოგებაშვილისგან შევიძინე, რომელიც 2 დღის წინ დაიჭირეს აღნიშნული ნივთიერების გავრცელებასთან დაკავშირებით, რომლის ძმაც მუშაობს აღნიშნულ განყოფილებაში, ვინც მე დამიჭირა. შევიძინე ვაიბერით, ქართული ნომრიდან მწერდა ბარიგა. „აჭარაბეთზე“ ჩავურიცხეთ, „პუსკუნა 6“-ზე, მახსოვს სახელიც. მივედით და პადიეზდიდან გამოვედი თუ არა, დამხვდა პოლიცია და დამიჭირეს აღნიშნულ ფაქტზე... იცოდა პოლიციის უფროსმა, ვუთხარი აჭარაზე ჩავრიცხე და გამსაღებლის დაჭერა თუ გინდა, ძალიან მარტივია, რომ მინდოდეს მე თვითონ დავიჭერდი-მეთქი. ამის შემდეგ უფროსმა მითხრა, რომ ჩემთვის უკეთესი იქნებოდა თუ მაგ ფაქტთან დაკავშირებით არ აღიძრებოდა საქმე, რადგან ვაპირებდი ქვეყნის დატოვებას და გამეწელებოდა ეს პროცესი. მითხრა, რომ არ ღირდა გამსაღებელზე გამოძიების დაწყება. მე განყოფილების უფროსის მიმართ გამიჩდა ეჭვი, რომ ის აფარებდა ხელს, მთელი განყოფილება აფარებს ხელს, როგორც ვიცი“.
მარიკა ფხალაძე: „გეგელაშვილი დანაშაულებრივ ქმედებას ახორციელებდა თვითონ, მარტო და ამის შესახებ საქმის კურსში არ იყო გოგებაშვილი. 
ჟურნალისტი: გოგებაშვილი ცხოვრობდა ნინოსთან ერთად და არ იცოდა, რომ ის წამალს ყიდდა?
მარიკა ფხალაძე: იმ ბინაში, სადაც ისინი ერთობლივად ცხოვრობდნენ, გაჩხრეკილი იქნა ეს ბინა და იქ არაფერი კანონსაწინააღმდეგო ამოღებული არ არის“. 
ირინა ჩოჩია: „პლასტიკური ბარათები და საბანკო ანგარიშები, რომლებზეც შემდგომში ირიცხებოდა თანხა და რომლიდანაც ხდებოდა განაღდება აღნიშნული თანხის, არის რეგისტრირებული გიორგი გოგებაშვილის სახელზე, შესაბამისად მათი სახლიდან ხდებოდა აღნიშნული საქმიანობის განხორციელება. ასევე, მოპოვებულ იქნა მათი საუბრების ფარული ჩანაწერი, ასევე მათი გადაადგილების ვიდეო და აუდიო მასალა, სადაც დასტურდება, რომ ორივე მათგანი შეთანხმებულად მოქმედებდა“.
მარიკა ფხალაძე: „ნინო გეგელაშვილმა გამოძიებას განუმარტა, რომ მას ბანკში ქონდა ვალები, იყო გაშავებული და შესაბამისად, ეს იყო მისი ინიციატივით მიბმული ანგარიშის ნომერი, რომლის შესახებაც თვითონ გოგებაშვილმა არაფერი იცოდა“.  

[bookmark: _Toc513784527]ბერა ივანიშვილის ახალი კლიპი და მიხეილ სააკაშვილის განცხადებები
ამ თემაზე სიუჟეტები 20-საათიან „ქრონიკასა“ და „მაესტროს“ მთავარ „ახალ ამბებში“ გავიდა. ითქვა, რომ მიხეილ სააკაშვილი ბერა ივანიშვილის ბოლო მუსიკალურმა ნამუშევარმა გააღიზიანა, რის შემდეგაც, მან მომღერალი ჯერ კლუბური ნარკოტიკების მფარველობაში დაადანაშაულა, შემდეგ კი ახალი კლიპი სოციალურ ქსელში დეტალურად განიხილა და განაცხადა, რომ ეს ეკლესიაზე თავდასხმაა. სააკაშვილის ამ დასკვნას საზოგადოების მხრიდან დიდი გამოხმაურება მოჰყვა. „ბასიანის“ მეპატრონეები აცხადებენ, რომ კლუბის წინააღმდეგ მიზანმიმართული კამპანია ფეისბუქიდან დაიწყო. სოციალურ ქსელში ჯერ „ნაციონალური მოძრაობის“ მხარდამჭერი მეგი გოცირიძე წერდა, რომ ივანიშვილმა კლუბი „ბასიანი“ სასაკლაოდ აქცია. შემდეგ, ღამის კლუბთან პრესკონფერენცია გამართა „ლეიბორისტული პარტიის“ ლიდერმა. შალვა ნათელაშვილმა კლუბისა და ივანიშვილის ოჯახის კავშირზე ისაუბრა და მისი დახურვა მოითხოვა. „ბასიანის“ მესაკუთრეები ამ ბრალდებას სიცრუეს უწოდებენ. თამარ ჩერგოლეიშვილი მიხეილ სააკაშვილის მხრიდან მართლმადიდებლობის დაცვამ გააკვირვა. მას მიაჩნია, რომ ექსპრეზიდენტი რელიგიური გრძნობებით სპეკულირებს. სააკაშვილის მხრიდან ეკლესიის ხსენება მიუღებელი აღმოჩნდა თეოლოგებისთვისაც. ისინიც სპეკულირებაზე საუბრობენ და ამბობენ, რომ ყოფილი პრეზიდენტი პოპულიზმით არის დაკავებული. არის თუ არა პოპულიზმი პოლიტიკოსების მხრიდან რელიგიური თემებით მანიპულირება, ამაზე სააკაშვილის ახლანდელი თანაგუნდელები არ საუბრობენ, თუმცა ბერა ივანიშვილის სიმღერასა და პოლიტიკურ გზავნილებს თავისებურად ხსნიან. „ქართულ ოცნებაში“ ფიქრობენ, რომ ბერას გზავნილები ბიძინა ივანიშვილის შეხედულებებთან არ უნდა გაიგივდეს. „პატრიოტთა ალიანსი“ კი პოლიტიკოსებით უკმაყოფილო ბერა ივანიშვილს, პრობლემებზე საუბარს საკუთარ მამასთან ურჩევს. 
მიხეილ სააკაშვილმა „ფეისბუქის“ საკუთარ გვერდზე დაწერა, - „ბერა ივანიშვილი, რომელიც მთავარი „დამკრიშავია“ კლუბური ნარკოტიკის თბილისში, ამჯერად საქართველის ეკლესიას დაესხა თავს, თავის უნიჭო კლიპში. ივანიშვილთან რამდენიმე შეხვედრა იმით დამამახსოვრდა, რომ ძალიან აგრესიულობდა ეკლესიაზე და პატრიარქზე. ახლა მისი მთავარი სპიკერი რეპით გამოთქვამს ამ ყველაფერს. ივანიშვილის მთავარი მიზანი საქართველოს უკლებლივ ყველა ინსტიტუტის დაკნინება და მიწასთან გასწორებაა. მის სამიზნეთა სიაში ეკლესია ერთ-ერთ პირველ ადგილზეა. ახლა, პრინციპში, ამას უკვე ღიად ამბობენ.
სპეციალურად ვაშეარებ კლიპს... ამ საცოდაობის ავტორის მამა ოცნებობს საქართველოს ოფიციალურად პრეზიდენტად მოევლინოს შემოდგომაზე. ამჯერად, ეს ოცნება ოცნებად დარჩება და აღარ გადაიქცევა ქართველი ერის კოშმარად“.
ტატო გეთია: „ბერა ივანიშვილს, რა თქმა უნდა, არანაირი კავშირი არ აქვს „ბასიანთან“ და უბრალოდ, სასაცილოც არ არის, რომ ამაზე სერიოზულად ჩვენ ვისაუბროთ, რაც ყველამ კარგად იცის. უბრალოდ, ბოლო დროის მოვლენებთან დაკავშირებით სხვადასხვა ადამიანები და ჯგუფები ამ ყველაფერს იყენებენ თავისი ინტერესების სასარგებლოდ. ზოგი ერთი მიზნისთვის, ზოგი მეორე მიზნისთვის და სამწუხაროა, რომ ამ ყველაფერში ყვება ჩვენი კლუბი და ზოგადად ეს სფერო“.
ზაზა შათირიშვილი: „ეს არის უღრმესი შიზოფრენიის მდგომარეობა და აქაც ზუსტად ეს განცდა გამიჩნდა, რომ ეს კაცი საერთოდ, როგორ იყო პრეზიდენტი და როგორ აგებინებდა ადმიანებს, რა სურდა და რა უნდოდა. ამიტომაც იყო ალაბთ, რომ სრულიად ირეალურ ქვეყანას აშენებდა და ეხლა ენას იყენებს აბსოლუტურად ირეალურად. ეს რეპის ტექსტი, რაც წავიკითხე, იქ არაფერი ისეთი არ არის, ჭკუათმყოფელ ადამიანს იქ თავში არაფერი არ მოუვა და მწვალებლობასა და ერეტიკოსობაზე ლაპარაკი არ არის. ვისაც ეს თავში მოსდის, ის არის ღრმად ავადმყოფი ადამიანი, რომელიც ვერ ფლობს საკუთარ ენას“.
თამარ ჩერგოლეიშვილი: „დღეს ის მიმართავს ყველა ხერხს, დაწყებული ეს ბოლშევიკური მდიდრების წინააღმდეგ პოპულიზმით, დასრულებული აი ამ რელიგიური პოპულიზმით. მე ძალიან ვწუხვარ, რომ ასეთი რამ დაემართა მას. მე დიდ პატივს ვცემ მის მემკვიდრეობას თავისი შეცდომებიანად და ძალიან გული მწყდება, რომ ასეთი რაღაცა დაემართა ადამიანს და გადაიქცა იმ ურჩხულის კარიკატურად, რასაც მთელი ცხოვრება ებრძოდა, უბრალოდ კბილები აღარ აქვს, რომ ვინმეს უკბინოს“.
ლევან სუთიძე: „არ მიმაჩნია, რომ არისტების, მომღერლების ტექსტები, რომელიც თავს ესხმიან ამა თუ იმ რელიგიურ პრაქტიკას, უნდა გახდეს განხილვის თემა პოლიტიკოსების მხრიდან. ეს არის სრული რელიგიური სპეკულიანტობა, როდესაც ჩვენს ქვეყანაში გვაქვს ტრადიცია, როცა შენს ოპონენტს, პოლიტიკურ ოპონენტს თავს ესხმი რელიგიური მოტივით, ცდილობ მის დემონიზებას რელიგიურად, ეს ოპონენტი იწყებს კიდევ უფრო მტკიცებას, როგორი მორწმუნე და კარგია. შესაბამისად, ეს ურთიერთთავდასხმები რელიგიური ნიშნით არის საზიანო ამ ქვეყნის თავისუფლებისთვის“.
რომან გოცირიძე: „ფაქტორბივად, მან გაახმოვანა ოჯახური დიალოგები, მამამისის აზრები გამოიტანა სააშკარაოზე, არ მოსწონს დღევანდელი ხელისუფლება, არ მოსწონს დღევანდელი პოლიტიკა, მაგრამ არ მოსწონს ის, რაც თვითონ შექმნა და როცა კორუფციისკენ აქვს მინიშნებები და ვიღაც ხალხი, ბიუროკრატები ხალხის ქონებას ჭამენო და კბილებში ნარჩენები აქვთო, სწორედ ეს არის ტენდერებში და მილიარდობით მოპარული ქონება, რომელსაც აკეთებს ეს ხელისუფლება“.
შოთა შალელაშვილი: „ეს ხომ ჩვეულებრივი ხელოვანი არ არის ამ ვითარებაში, ბატონ ბიძინას შვილზეა საუბარი და ძნელად საკომენტიროა, იმიტომ, რომ ბატონი ბიძინას ვაჟია“.
ზაზა ხუციშვილი: „ხელოვანია ადამიანი და უფლება აქვს, როგორც უნდა, თვითონ ისე გამოხატოს. 
ჟურნალისტი: მათ შორის უკმაყოფილო იყოს ხელისუფლების?
ზაზა ხუციშვილი: აბსოლუტურად სრული უფლება აქვს ყველა ადამიანს“.
ადა მარშანია: „ეს სიმღერა არის მისი, ამიტომ ვერაფერს ვერ გეტყვით, არ მიკვირს კრიტიკული მისი დამოკიდებულება და პირველ რიგში ალბათ ამაზე თავის მამას, რომ ესაუბროს, იქნება საინტერესო და მასთან შეიძლება ბევრი რამე გაარკვიოს“.

[bookmark: _Toc513784528]„ნაციონალური მოძრაობის“ განცხადებით, 2015 წლიდან დღემდე აჭარაში ბიძინა ივანიშვილის მთავრობის ერთადერთი გაკეთებული საქმე არის 48 ლოკაციაზე 93 ხის გადატანა  („კურიერი“)
„კურიერის“ დღის გამოშვებებში ითქვა, რომ 10 მაისს, „ნაციონალურ მოძრაობის“ წევრებმა სახელმწიფო ბიუჯეტიდან თანხების არამიზნობრივ ხარჯვაზე ისაუბრეს. ოპოზიციურ პარტიაში აცხადებენ, რომ როდესაც მოსახლეობის დიდი ნაწილი სიღარიბის ზღვარს მიღმაა დარჩენილი, ბიძინა ივანიშვილის რეზიდენციაში აჭარიდან ხეების გადასატანად, სახელმწიფო ბიუჯეტიდან 2018 წელს, უკვე 10 მილიონი ლარი დაიხარჯა. „ნაციონალური მოძრაობის“ აჭარის ორგანიზაციის წარმომადგენლის განცხადებით, თანხების არამიზნობრივ ხარჯვასთან ერთად, განადგურებულია რეგიონის ეკოლოგია.
რეზო ხარაზი: „2015 წლიდან დღემდე აჭარაში ბიძინა ივანიშვილის მთავრობის ერთადერთი გაკეთებული საქმე არის 48 ლოკაციაზე 93 ხის გადატანა და ყველაფერი ეს ხდება ადამიანების უფლებების დარღვევის, საკუთრების ჩამორთმევის, სხვის საკუთრებაში შეჭრის, სახელმწიფო მიწების, ნაკვეთების ჩამორთმევის ხარჯზე“.

[bookmark: _Toc513784529]ახალი რეგულაციები უკანონო მიგრაციის შესამცირებლად („ქრონიკა“)
20-საათიან „ქრონიკაში“ გასულ სიუჟეტში ითქვა, რომ საქართველოდან გასვლის კონტროლი 1 თვეში გამკაცრდება. ახალი რეგულაციებით, საპატრულო პოლიციას უკვე უფლება ექნება მოქალაქეს საზღვრის კვეთაზე უარი უთხრას, თუ კონკრეტულ შეკითხვაზე დასაბუთებულ პასუხს ვერ მიიღებს. ცვლილებების მიხედვით, იმ შემთხვევაში, თუ მოქალაქე საქართველოს სასაზღვრო-გამშვებ პუნქტზე ვერ წარადგენს ბიომეტრიულ პასპორტს, რომელიც გაცემულია უკანასკნელი 10 წლის განმავლობაში, არ ექნება უკან დასაბრუნებელი სამგზავრო ბილეთი, სასტუმროს ჯავშანი, დაზღვევა ან მოგზაურობის ფინანსური უზრუნველყოფის დამადასტურებელი დოკუმენტი, ის საზღვარს ვერ გადაკვეთს. კანონპროექტის ინიციატორებს მიაჩნიათ, რომ ახალი რეგულაციები ევროპაში უკანონო მიგრაციის მაჩვენებელს შეამცირებს. საკანონმდებლო ინიციატივა რეგულაციების გამკაცრებას უცხო ქვეყანაში საქართველოს მოქალაქის უკანონო მიგრაციისთვის პირობების შექმნის ხელშეწყობაზეც ითვალისწინებს. 3-დან 6 წლამდე თავისუფლების აღკვეთით ისჯება უცხო ქვეყანაში საქართველოს მოქალაქის მიერ თავშესაფრის მიღების უფლების ბოროტად გამოყენების ხელშეწყობა. თუ ეს დანაშაული ჩადენილია არაერთგზის, ორი ან მეტი პირის მიმართ, ან ყალბი საბუთების გამოყენებით, 5-დან 8 წლამდე თავისუფლების აღკვეთას დაექვემდებარება. თუ დანაშაულს ორგანიზებული ჯგუფი ჩაიდენს, მის წევრებს 7-დან 10 წლამდე თავისუფლების აღკვეთა ემუქრებათ. სიუჟეტში ითქვა, რომ რეგულაციების გამკაცრება ოფიციალურ თბილისს ევროკავშირის ქვეყნების ნაწილმა ღიად მოსთხოვა, ვინაიდან ევროპაში უვიზო რეჟიმის არაკეთილსინდისიერად გამოყენების ფაქტები გახშირდა. ოფიციალურ თბილისთან კონსულტაციების შედეგად, შენგენის ქვეყნებმა შეამცირეს თავშესაფრის მოთხოვნის ვადები 3-დან 1 თვემდე, ამასთან, საქართველო შენგენის ზონის ზოგიერთმა ქვეყანამ უსაფრთხო ქვეყნების სიაში შეიყვანა.
არჩილ თალაკვაძე: „ჩვენს პოლიციელებს საზღვარზე მიცემათ იგივე უფლება, რაც აქვთ ევროკავშირში მესაზღვრე პოლიციელებს, რომ შეაჩერონ საქართველოდან შენგენის ზონაში წამსვლელი მოქალაქე, თუ მას წესრიგში არ აქვს პასპორტი, თუ ვერ ასაბუთებს, სად მიდის და როდის ბრუნდება. მინიმუმამდე იქნება დაყვანილი სუბიექტივიზმი ამ პროცესში და დისკრეცია პოლიციელის. ეს ცვლილებები ემიგრაციაში მყოფ ჩვენს თანამოქალაქეებს არ შეეხებათ. შესაბამისად, აქ საუბარია მხოლოდ იმაზე, რომ უკანონო მიგრაციის და ევროკავშირთან უვიზო მიმოსვლის წესების დარღვევის პრევენცია მოხდეს“.
ეკა ბესელია: „რომ არ მოხდეს უკანონო გადაყვანა ჩვენი მოქალაქეების, ორგანიზებული ჯგუფების უკანონო, თაღლითური ჯგუფების თუ დანაშაულში ჩართული პირების მხრიდან და დავიცვათ ჩვენი მოქალაქეები უკანონო ქმედების დროს შესაძლო ცუდი ქმედებისგან. ეს ცვლილებები არ ეხებათ ემიგრაციაში მყოფ ჩვენს მოქალაქეებს, არავის მიმართ დევნა არ დაიწყება, არავის მიმართ პასუხისმგებლობა არ დადგება“.
თეა წულუკიანი: „არსებობს გარკვეული ოდენობა ჩვენი მოქალაქეების, რომელთა ქცევაც საფრთხე უქმნის ვიზალიბერალიზაციის რეჟიმს და ამისათვის აუცილებელია სხვადასხვა ნაბიჯის გადადგმა. საქმე ეხება იმას, რომ ქართველმა მესაზღვრემ შეძლოს ის ფუნქციები განახორციელოს, რასაც ასევე ახორციელებს ევროპელი მესაზღვრე. ამით ჩვენ აღვმართავთ ორმაგ ფილტრს იმისათვის, რომ დავიცვათ ვიზალიბერალიზაციის რეჟიმი და შენგენის სივრცე იმისგან, რომ საქართველოდან იქ შევიდეს უკანონო მიგრანტი“.
კლერ მუდი: „ევროპარლამენტის მიერ ვიზალიბერალიზაციის მიღება ღირებული გადაწყვეტილებაა. ეს ძალიან მნიშვნელოვანი მიღწევაა. ჩვენ გვინდა, რომ ეს დაცული იყოს, ამისთვის ყველა ზომას მივმართავთ. რაც მოხდა, ეს არის იმ მექანიზმების შედეგი, რომელიც პრევენციული ზომებისთვის ამოქმედდა“.   
ევროპელი პოლიტიკოსი: „ჩვენ ვიზალიბერალიზციით გათვალიწინებული ზომების დაცვა გვსურს და გვინდა, რომ შესაბამისი მექანიზმები ეფექტურად მუშაობდეს“. 

[bookmark: _Toc513784530]ეროვნული ბანკის ახალი რეგულაციები და დისკუსია ფინანსების ხელმისაწვდომობაზე
[bookmark: _Toc513784531]ა) გართულებული სესხის აღება საქართველოში - ახალი რეგულაცია და ბიზნესი („კურიერი“)
21-საათიან „კურიერში“ ითქვა, რომ ნახევარ მილიონ ადამიანს საქართველოში ბანკიდან სესხის აღება გაურთულდა. ტექნიკის მაღაზიები გაყიდვების შემცირების მოლოდინში არიან. უკვე მესამე დღეა, სავაჭრო ცენტრები ტექნიკას ბანკებში შემოღებული ახალი რეგულაციების პირობებში ყიდიან. „ტექნობუმში“ ამბობენ, რომ მათი გაყიდვების 60 პროცენტი განვადებაზე მოდის, ამიტომ ვარაუდობენ, რომ სესხის გაცემის გამკაცრებული წესები ბიზნესს პრობლემებს შეუქმნის. გაყიდვების შემცირებას ელოდებიან სამშენებლო კომპანიებიც, თუმცა, კომპანია „არსის“ დამფუძნებელი თვლის, რომ საბოლოოდ ბაზარზე, ეს ცვლილება დადებითად აისახება. შეზღუდვა ეხებათ მათაც, ვისი შემოსავალიც დადასტურებულია. მაგალითად, თუ მოქალაქის ხელფასი 500 ლარია, ბანკში ყოველთვიური შენატანი 75 ლარს არ უნდა აღემატებოდეს. 500-დან ათას ლარამდე შემოსავლის მქონე პირებისთვის ეს ლიმიტი 200 ლარია. გაზრდის თუ არა სესხების გაცემაზე დაწესებული შეზღუდვა საპროცენტო განაკვეთებს, პროგნოზის გაკეთება უჭირთ ბანკების ასოციაციაში. ეროვნული ბანკს გამკაცრებულ რეგულაციებს აკრიტიკებს ბიზნესომბუდსმენი. ირაკლი ლექვინაძის მოადგილე დაანონსებული ჭარბვალიანობის პრობლემის დარეგულირების ნააცვლად, ე.წ. ჩრდილოვანი სექტორის გააქტიურების საფრთხეს ხედავს. სესხებზე ხელმისაწვდომობა მოსახლეობის საკმაოდ დიდი ნაწილისთვის მცირდება, რადგან შემოსავლების დადასტურების გარეშე სესხად გაცემული თანხა არ უნდა აღემატებოდეს ბანკის საზედამხედველო კაპიტალის 25%-ს. სპეციალისტები ამბობენ, რომ რეგულაციის დაწესება ნაადრევია და ეტაპობრივად უნდა მომხდარიყო. ეროვნულ ბანკში რეგულაციების შემოღებას მომხმარებელთა ინტერესების დაცვისა და ბანკებში ჯანსაღი საკრედიტო პორტფელის ხელშეწყობით ხსნიან. ბიზნესზე ნეგატიური ეფექტი ცენტრალური ბანკის პროგნოზით, ხანმოკლე იქნება. „კურიერის“ ცნობით, ოფიციალური სტატისტიკის მიხედვით, საქართველოში დასაქმებულად მილიონ 760 ათასი ადამიანი ითვლება, აქედან საშემოსავლო გადასახადი 2017 წელს მხოლოდ მილიონ 180 ათასმა გადაიხადა. შესაბამისად, გამოდის, რომ ქვეყანაში არის ნახევარი მილიონი დასაქმებული ადამიანია, რომელსაც ოფიციალურად ამის დადასტურება არ შეუძლია, რის გამოც განვადებისა და სამომხმარებლო სესხის აღება სწორედ ამ მოქალაქეებისთვის გართულდა.
ანზორ ქოქოლაძე: „ეროვნული ბანკის მიზანი, რომ დაეწიათ ეს ჭარბვალიანობა, ეს არის სწორი, თუმცა ის მეთოდები, რა მეთოდითაც დაიწყეს ეს, არის არასწორი და არის ხისტი. უფრო მეტი დრო უნდა ქონოდა ბიზნესს ადაპტაციისთვის, სულ რაღაც ორ კვირაში იყო იდეა და არ მიეცა ბიზნესს საშუალება, რომ ადაპტაცია მომხდარიყო. ამიტომ ვფიქობ, რომ ეს ნეგატიურად აისაება, როგორც კომპანიებზე, ისე ზოგადად ეკონომიკაზე და საბოლოო ჯამში მომხმარებელზე“.
ირაკლი როსტომაშვილი: „არავითარ შემთხვევაში არ უნდა ყოფილიყო მსგავსი გამარტივებული სესხის გაცემა და ამან გამოიწვია ის, რომ ნახევარი საქართველო თუ შეიძლება მეტი ადამიანი არის გაშავებული. მე ამას მივესალმები და მგონია, რომ კარგია, თუმცაღა თქვენს კითხვას ვუპასუხებ, რომ ცხადია, ეს გაყიდვებს რაღაც ეტაპზე შეამცირებს“.
ზურაბ გვასალია: „ნებისმიერ შეზღუდვებს, ყოველთვის ახლავს ხოლმე შეფერხებები. აქ არის საუბარი ბიზნეს მოდელის შეცვლაზე, განსაკუთრებით, საბანკო სექტორისათვის და ეს თუ მარტო საწყისი ეტაპის შეფერხება იქნება, ეს პრობლემა არ არის, მთავარია ეს შეფერხება გრძელვადიანი არ იყოს. რისკფაქტორიდან გამომდინარე იქნება, მოიმატებს თუ არა ეს საპროცენტო განაკვეთი, მაგრამ მე  ვფიქრობ, მნიშვნელოვნად არ უნდა იყოს ეს მატება“.
ლევან კალანდაძე: „წარმოდგენილი რეგულაციები მძიმე ფინანსურ მდგომრეობაში ჩააყენებს სექტორს. პრაქტიკულად, იკრძალება ქვეყანაში ონლაინსესხების გაცემა, ძალიან მძიმე მდგომარეობაში ვარდება საბანკო სფერო და მიკროსაფინანსო სფერო და მათი მოქმედების არეალი მნიშვნელოვნად იზღუდება, განსაკუთრებით ეს პრობლემური ხდება განვადებებისათვის“.
ანდრო გვიდიანი: „ამ ეტაპზე არ იყო დღის წერიგში და არ იყო მნიშვნელოვანი, რომ ასეთი ტიპის რეგულაციები შემოგვეღო და მოქალაქეებისთვის შეგვეზღუდა ცხოვრების დონის განვითარების შესაძლებლობა და აქედან გამომდინარე, ბევრი შეკითხვა არსებობს რეგულაციებთან დაკავშირებით და ვფიქრობ, ამას უფრო კომპლექსური განხილვა სჭირდებოდა და ბევრად უფრო დროში უნდა ყოფილიყო გაწერილი აღნიშნული რეგულაცების შემოღება“.
მურთაზ კიკორია: „აუცილებელია ასეთი ნაბიჯების გადადგმა იმის სასარგებლოდ, რომ მომავალში ეს რისკები არ არსებობდეს და პოზიტიური გავლენა ქონდეს, როგორც მოხმარებაზე ისე ეკონომიკაზე“.

მთავრობის, კომერციული ბანკებისა და ბიზნესის ურთიერთობა განიხილეს 10 მაისს, „ახალგაზრდა ფინანსისტთა და ბიზნესმენთა ასოციაციის“, ბიზნესსაბჭოს პირველ სხდომაზე. ღონისძიებას ეროვნული ბანკის, ფინანსთა სამინისტროსა და საქართველოს ბანკების ასოციაციის წარმომადგენლები დაესწრნენ.
შოთა გულბანი: „განსახილველი საკითხი იყო კომერციული ბანკებისა და ბიზნესის ურთიერთობა. ნომერ პირველი პრობლემა, ეს არის ძირითადი კაპიტალის არარსებობა ანუ ფინანსებზე ხელმიუწვდომლობა. რა შეიძლება გააკეთოს ქვეყნის მონეტარულმა ასევე ფისკალურმა ხელისუფლებამ იმისათვის, რომ მცირე და საშუალო ბიზნესს მასიურად უფრო მეტი შესაძლებლობები გაუჩნდეთ კაპიტალის მოძიების, გარდა საბანკო არხებისა“.
ირაკლი იაშვილი: „დამწყები ბიზნესმენი ბანკში ფულს ვერ იღებს, ამიტომ, სახელმწიფო ფიქრობს, შექმნას ისეთი ინსტრუმენტები, რომლებიც დადგება გარანტორად დამწყებ ბიზნესმენსა და ბანკს შორის... ბანკები ზრდიან ყოველწლიურად ეკონომიკის დაკრედიტებას, მაგრამ ეკონომიკა ვერ ვითარდება და ვერ მიდის წინ. ეს პრობლემა დაინახა მთავრობამ და ამის გადაწყვეტას ცდილობს სხვადასხვა ინსტრუმენტების შექმნით. აი, მაგალითად, როგორიც არის სტარტაპი, პროგრამა „აწარმოე საქართველოში“ და ა.შ.“.
მურთაზ კიკორია: „აუცილებელია ასეთი ნაბიჯების გადადგმა სწორედ იმის სასარგებლოდ, რომ მომავალში ეს რისკები არ არსებობდეს და პირიქით, პოზიტიური გავლენა ჰქონდეს, როგორც მოხმარებაზე, ისე ეკონომიკაზე. ვეხმარებით, ჩვენი გამოცდილება გავუზიაროთ მთავრობას. ის ქმედებები, რაც დაგეგმილია მათი მხრიდან, მნიშვნელოვნად შეცვლის სურათს მცირე და საშუალო დაკრედიტებაში, რაც მართლაც წაადგება ქვეყნის ეკონომიკას“.  

10 მაისს, საქართველოს პარლამენტში, საგზაო უსაფრთხოების შესახებ იმსჯელეს იურიდიულ საკითხთა კომიტეტის წევრებმა, სატრანსპორტო სფეროს სპეციალისტებმა და შსს-ს წარმომადგენლებმა. შსს-მ საკანონმდებლო ორგანოში სპეციალური ანგარიში წარადგინა, რომლის მიხედვითაც, ქვეყანაში ავტოსაგზაო შემთხვევათა რაოდენობა შემცირებულია. გიორგი გახარიას უწყებაში, ამის მიზეზად საგზაო უსაფრთხოების მიმართულებით გატარებულ რეფორმას ასახელებენ. 21-საათიან „კურიერში“ ხაზი გაესვა, რომ დღეს შსს-ს წარმომადგენლებმა 2016-2017 წლის მონაცემები წარმოადგინეს, რომლის მიხედვითაც, გარდაცვლილთა რაოდენობა 11%-ით, ავარიების რიცხვი კი 15%-ით არის შემცირებული. თუმცა, „კურიერის“ სიუჟეტში აღინიშნა, რომ ბოლო სამ თვეში ავარიით 107 ადამიანი დაიღუპა, რაზეც შსს-ს ანგარიშში არ იყო საუბარი. სტატისტიკამ აჩვენა, რომ ავტოსაგზაო შემთხვევებისას გაზრდილია 16 წლამდე მოზარდების გარდაცვალების შემთხვევები. 2016 წელს 17 მოზარდი დაიღუპა - 11 მგზავრი და 9 ქვეითად მოსიარულე, 2017 წელს კი მათი რიცხვი 23-მდე გაიზარდა. არასამთავრობო ორგანიზაციების წარმომადგენლები საგანგაშო ვითარებაზე საუბრობენ და ბავშვთა უსაფრთხოებისთვის გარკვეული მოსაზრებებითაც გამოდიან. გატარებული რეფორმების მიუხედავად ავტოსაგზაო შემთხვევები, გარდაცვლილთა და დაშავებულთა დიდი რაოდენობა, რომ ერთ-ერთი მთავარი პრობლემაა, ამას შსს-შიც აღიარებენ. არასამთავრობო ორგანიზაციები რეფორმის შემდეგ ავარიის დროს გარდაცვლილთა რაოდენობის შემცირებას ქულათა სისტემის ერთჯერად ეფექტად აფასებენ. ექსპერტები ამბობენ, რომ შემთხვევების კლება არ არის ტენდენცია და ქვეყანაში ავტოსაგზაო შემთხვევებზე მომუშვე ერთი კონკრეტული უწყება უნდა შეიქმნას.
ბექა ლილუაშვილი: „ის რეფორმა, რომელიც განხორციელდა 2017 წელს, ჯერ საკმარისი დრო არ არის გასული, თუმცა ამ პერიოდის განმავლობაში გარკვეულწილად მძღოლების ქცევა შეიცვალა და შედეგად მოყვა ამ მდგომაროების გაუმჯობესება. 2018 წლის 4 თვეში, წინა წლის იგივე პერიოდთან შედარებით, რეალურად, 6,5%-იანი შემცირება გვაქვს სიკვდილიანობის მაჩვენებელში. იყო რამდენიმე ერთეული შემთხვევა, როდესაც ავტოსაგზაო შემთხვევაში მონაწილე პირების რაოდენობა იყო მეტი, რადგან საზოგადოებრივ ტრანსპორტსა და სხვა სატრანსპორტო საშუალებას შორის მოხდა შეჯახება და ამან ეს მაჩვებელი ცოტა გაგვიუარესა... ჩვენ გასული წლის ბოლოს მოვახდინეთ სრულიად შეცვლა მინისტრის ბრძანების, რომლის საფუძველზეც ხდებოდა საინფორმაციო ბარათების წარმოება ავტოსაგზაო სატრანსპორტო შემთხვევის შესახებ. წლის ბოლომდე ვგეგმავთ ამ პროცესის სრულად ავტომატიზაციას და გაციფროვნებას, რაც იმას გულისხმობს, რომ შეიქმნება ერთიანი ბაზა, დეტალური მიზეზების და ლოკაციების აღწერით და მითითებით ავტოსაგზაო სატრანსპორტო შემთხვევის დროს“.
არჩილ თალაკვაძე: „ამ მონაცემებს ანალიზი და შედარება მოხდება წლის ბოლოს, ასევე, ჩვენ უნდა გავითვალისწინოთ, რომ ყოველწლიურად ავტომობილების რაოდენობაც თითქმის 10%-ით იზრდება და ამ ფონზე, საჭიროა საგზაო მოძრაობის ინფრასტრუქტურის გაუმჯობესება, საჭიროა საგზაო მოძრაობის უსაფრთოების ახალი სტანდარტების, ახალი ტექნოლოგიების მუდმივი დანერგვა, საჭიროა ცნობადობის ამაღლება და ცოდნის გაუმჯობესება, როგორც მძღოლების, ასევე, მგზავრებისა და ფეხით მოსიარულეთა შემთხვევაში“.
ეკა ბესელია: „საქართველოს ჰქონდა საკმაოდ რთული სურათი რეფორმამდე და ახლა უკვე ჩანს პირველადი მონაცემებით, რამდენიმე თვის შედეგებით, რომ იკლო ავტოავარიების რაოდენობამ“.
გიორგი ტუღუში: „დაკავშირებულია გარკვეულ ხარჯებთანაც, იმიტომ რომ მძღოლებს ამ შემთხვევაში მოუწევს სპეციალური სავარძლების შეძენა, თუმცა ბავშვის ჯანმრთელობა, მითუმეტეს მისი სიცოცხლე, ეს უნდა იყოს ამოსავალი წერტილი და მე ვფიქრობ, რომ საზოგადოება უნდა გაერთიანდეს ამ საკითხის გარშემო“.
ეკა ლალიაშვილი: „უნდა ვიმუშოთ ბავშვების უსაფრთხოების საკითხებზეც და სამგზავრო სავარძლების ინიციატივა გავაჟღერეთ და მხარდაჭერა მივიღეთ იურიდიული კომიტეტისგან, რომ შესწავლა იქნება და შემდეგ ეტაპი ამაზე აქცენტების გაკეთება, ისევე, როგორც ჩვენი შემდეგი ინიციატივა უკანა ღვედები, რაც წარმოგვიდგენია კავშირში სავარძლებთან, უკანა სავრძლებზე არსებული ღვედების დაკანონება“.
დავით მესხიშვილი: „ბოლო 3 წლის განმავლობაში დასახიჩრდა 2500-ზე მეტი ბავშვი და გარდაიცვალა 70-ზე მეტი... თავი და თავი ამ პრობლემის არის სისტემაში და სტრუქტურაში. თუ არ განიზაღვრება პასუხისმგებელი უწყება, ვინ აგებს ამდენ ავტოსაგზაო შემთხვევაზე პასუხს, თუ არ განისაზღვრება ასეთი უწყება, რომელიც პრევენციულ ღონისძიებებს დაგეგმავს, რომელიც სოციალურ კამპანიებს აწარმოებს, რომელიც განათლებას მიაწოდებს მძღოლებს და ა.შ., მანამდე ამ მდგომარეობის გამოსწორება არის შეუძლებელი“.
ვასილ ურუშაძე: „ის, რაც ხდება დღეს საქართველო საავტომობილო გზებზე, არის საქართველოს მთავრობის უპასუხისმგებლო დამოკიდებულების შედეგი. ჩვენ წლებია ვსაუბრობთ ამ პრობლემაზე, სტატისტიკა გვაქვს საგანგაშო, შედეგები არის კატასტროფული, თუმცა, რეალურად, პრობლემის მომგვარებელი უწყება, არც პოლიტიკური თანამდებობის პირი ქვეყანაში არ არსებობს და არც იარსებებს ესეთი პოლიტიკით“.
ნოდარ ტანგიაშვილი: „ქულების შემოღებასთან ერთად აუციელებელია, მუდმივ რეჟიმში აწარმოო კამპანია, რომ არსებობს ქულები, რა შემთხვევაში, როგორ დაჯარიმდება ადამიანი და გარდა ამისა, გამოაქვეყნოს ხშირად სტატისტიკა“.
გოგა ჩანადირი: „ჯერ კიდევ ბედავენ მძღოლები, რომ საჭესთან ნასვამი დასხდნენ, ჯერ კიდევ ბედავენ, რომ ღერძულა ხაზი გადაკვეთონ, არასწორი მანევრირება კიდევ სხვა პრობლემაა, მაგრამ როდესაც საცობში, რიგში ვერ უძლებ დგომას და გადადიხარ და ქმნი კიდევ უარეს პრობლემას, ეს უკვე თვითშეგნების ბრალია“.

[bookmark: _Toc513784534]საკონსტიტუციო სასამართლოში ე.წ. მოსმენების კანონის საქმის არსებითი განხილვა დაიწყო
საკონსტიტუციო სასამართლოს პლენუმმა ე.წ. მოსმენების კანონის საქმის არსებითი განხილვა დაიწყო. კამპანია „ეს შენ გეხებას“ მონაწილეები სადავო ნორმების გაუქმებას ითხოვენ და ამბობენ, რომ მოსმენების გასაღები პროფესიულად დაინტერესებულ სტრუქტურაში არ უნდა იყოს. მათთვის, სუს-ში შემავალი დეპარტამენტის დამოუკიდებლობის ხარისხი დაბალია. მესამე სექტორი მიიჩნევს, რომ მოქმედი კანონი პირადი ცხოვრების ხელშეუხებლობას ვერ უზრუნველყოფს. არასამთავრობო ორგანიზაციები ამ საკითხებთან ერთად, იმაზეც საუბრობენ, რომ სუსტია გარეკონტროლის მექანმიზმები. 300-ზე მეტ მოსარჩელეს შორის არის სახალხო დამცველიც. ომბუდსმენის აპარატის წარმომადგენელი ამბობს, რომ მოქმედ კანონში რჩება ის პრობლემები, რომელიც საკონსტუტიციო სასამართლომ 2016 წელს არაკონსტიტუციურად ცნო. მოსარჩელეებთან ერთად, კანონში ცვლილებებთან დაკავშირებით სასამართლოში მეგობრის სტატუსითაა დარეგისტრირებული პრეზიდენტის შუამდგომლობაც. სასამართლოში მოწმის სტატუსით იყო დღეს წარმოდგენილი პერსონალურ მონაცემთა დაცვის ინსპექტორის მოადგილე. მან ჟურნალისტებთან ზედამხედველობასა და არსებულ პრაქტიკაზე ისაუბრა. კანონის ავტორთა ინტერესებს საკონსტიტუციო სასამართლოში პარლამენტის წარმომადგენელი იცავდა. მის გარდა, სასამართლოზე მოსარჩელეების პოზიციის გაბათილებას, რამდენიმე საათის განმავლობაში ცდილობდა ოპერატიულ-ტექნიკური სააგენტოს წარმომადგენელი.
ლიკა საჯაია: „ინსპექტორის კონტროლი, კვლავ არ შეიძლება, რომ ჩავთვალოთ ეფექტიან და სრულყოფილ კონტროლად, რაც ჯამში იძლევა უფლებამოსილების ბოროტად გამოყენების ძალიან დიდ რისკს სუს-ის მხრიდან და ქმნის იმის საფრთხეს, რომ საქართველოს თითოეული მოქალაქის უფლება, რომელიც იყენებს ელექტრონული კომუნიკაციის საშუალებებს, დგას ძალიან დიდი რისკის ქვეშ“.
გურამ იმნაძე: „ის ფაქტი, რომ სააგენტო კვლავაც არის დაქვემდებარებაში სუს-ის, ეს ზრდის რისკებს, რომ ინფორმაციის დამუშავება გაცდეს კანონიერ ფარგლებს და სამწუხაროდ, ჩვენი შეფასებით, ამ ყველაფერზე ასევე არ არის გარე კონტროლის მექანიზმები“
მიხეილ შარაშიძე: „საკონსტუტიციო სასამართლოს პლენუმმა არ მიიჩნია, რომ აქ არის რაღაც დამრღვევ ნორმასთან საქმე, თუმცა ჩათვალა, რომ მაინც არის აქ რაღაცა გარკვეული პრობლემები, რომელზეც შესაძლებელია მსჯელობა და მათი კონსტიტუციურობის შემოწმება“.
ნიკოლოზ ბრეგვაძე: „იყო კონკრეტული შემთხვევები, პირველ რიგში, სასამართლოს მიერ წარმოდგენილ სასამართლო განჩინებებთან და პროკურორის დადგენილებებთან დაკავშირებულ სხვადასხვა უზუსტობასთან დაკავშირებით. ამის დეტალური ინფორმაცია, მათ შორის შინაარსობრივი მხარესთან მიმართებით ანგარიშის ფორმატში არის რასაკვირველია წარმოდგენილი, ხოლო რაც შეეხება დარღვევებს, რასაკვირველია, წლის განმავლობაში ჩვენთვის არაერთხელ მოუმართავთ მოქალაქეებს სხვადასხვა სახის დარღვევასთან დაკავშირებით, შესაბამისად, ინსპექტორის აპარატმა განიხილა მათი განცხადებები, ასევე გაატარა ინსპექტირებები“.
დავით გაბეხაძე: „მას არ გააჩნია არც საგამოძიებო ფუნქციები, იგი არის მხოლოდ და მხოლოდ ტექნიკური მომგვარებელი განჩინებებისა. დამოუკიდებლობის თვალსაზრისით, ასევე მნიშვნელოვანია, რომ სრულიად კომპლექტაცია ხდება სამსახურის შემადგენლობის უშულოდ სააგენტოს მიერ, გათავისუფლებაც ასევე ხდება სააგენტოს ჯგუფის მიერ“.
გიორგი ჩიფჩიური: „საქართველოს პარლამენტმა აღნიშნული მოდელის შემუშავებისას ჩაატარა კვლევა სხვადასხვა ქვეყნის უსაფრთხოების სისტემების შესასწავლად. ევროპული ქვეყნების აბსოლუტურ უმრავლესობაში ფარული საგამოძიებო მოქმედებების განმახორციელებელი ორგანო სწორედ აღმასრულებელ ხელისუფლებაში ფუნქციონირებს“.

[bookmark: _Toc513784535]ძიუდოს ფედერაციის ყრილობამ ხმაურის ფონზე ჩაიარა - დავით ქევხიშვილი თანამდებობაზე დარჩა, სპორტსმენები კი პროტესტს აგრძელებენ
10 მაისს, ძიუდოს ფედერაციის ყრილობა დახურულ კარს მიღმა და გაძლიერებული დაცვის თანხლებით დაიწყო. სასტუმრო „ბილტმორში“, სხდომათა დარბაზთან მოგვიანებით მივიდნენ საქართველოს ძიუდოისტთა ნაკრების წევრები. ფედერაციის პრეზიდენტის, დავით ქევხიშვილის მოწინააღმდეგე სპორტსმენებმა და მწვრთნელებმა ყრილობაზე დასწრება მოითხოვეს. თავდაპირველად ისინი არ შაუშვეს, რამდენიმეწუთიანი ხმაურის შემდეგ კი საბოლოოდ ისინი დარბაზში შევიდნენ, მაგრამ ყრილობა 15 წუთში დატოვეს. ამის მიზეზად დელეგატების მათდამი დამოკიდებულება დაასახელეს. ასევე, აღნიშნეს, რომ მათ ჰქონდათ კონკრეტული კითხვები დავით ქევხიშვილთან, რომელზე პასუხიც ვერ მიიღეს. ყრილობის დასრულების შემდეგ, ფედერაციის პრეზიდენტმა დავით ქევხიშვილმა განაცხადა, რომ ყველა კითხვას ამომწურავად უპასუხა. მას მხარდაჭერა გამოუცხადეს ყრილობის დელეგატებმა და ფედერაციის მთავარმა სპონსორმა, კომპანია „ზედაზენის“ ხელმძღვანელმა, ცეზარ ჩოჩელმა. ყრილობის მიმდინარეობისას, მწვრთნელთა ერთი ნაწილი ფედერაციასთან შეიკრიბა. მათ განაცხადეს, რომ დავით ქევხიშვილმა დაკავებული თანამდებობა არ უნდა დატოვოს. ქევხიშვილის გადადგომას არ ემხრობა პარლამენტის სპორტისა და ახალგაზრდობის კომიტეტის თავმჯდომარე მიხეილ ყაველაშვილიც. ყრილობის შემდეგ ძიუდოისტთა ნაკრების წევრები მცხეთაში შეიკრიბნენ და საგანგებო განცხადება გაავრცელეს. მათ 17 კითხვა საჯაროდ დაუსვეს დავით ქევხიშვილს და მასზე პასუხის გაცემა მოსთხოვეს.
ძიუდოს ფედერაციის გარშემო მიმდინარე მოვლენებს გამოეხმაურა სპორტისა და კულტურის მინისტრი. დღეს დილით მასთან შეხვედრა გაიმართა, რომლის დასრულების შემდეგაც გაირკვა, რომ შეიქმნა სპეციალური კომისია, რომელიც ძიუდოს ფედერაციაში არსებულ ვითარებასა და დოკუმენტაციას შეისწავლის. მასში სამინისტროს, ოლიმპიური კომიტეტისა და სპორტის საპარლამენტო კომიტეტის წარმომადგენლები შევლენ. 21-საათიან „კურიერში“ აღინიშნა, რომ მიხეილ გიორგაძის კაბინეტში გამართულ შეხვედრას, სახელმწიფო სპეციალური დაცვის სამსახურის ხელმძღვანელი, ანზორ ჩუბინიძეც დაესწრო.
ვარლამ ლიპარტელიანი: „არ შეგვიშვეს. მოხდა ისეთი სიტუაცია, რომ თხოვნით მივმართეთ მას და ვეხვეწეთ, რომ შევსულიყავით. ჯერ ეს უდიდესი დანაშაულია, როცა აცხადებ, რომ გაქვს დასწრების უფლება და შემდეგ არ გიშვებენ. ჩვენ ვისაუბრეთ იმ პრობლემებზე, რაც დგას დღის წესრიგში“.
ავთანდილ ჭრიკიშვილი: „ყრილობაზე მივედით ჩვენ, რამდენიმე კითხვა დავუსვით მას და ეს ჩვენი შეხვედრა სხვა ფორმატში გადაიზარდა. იქ იყო ქევხიშვილს რა გაუკეთებია, ამაზე საუბარი. თუ გინდათ დაესწარით და უყურეთ, რა გააკეთა ქევხიშვილმაო, ჩვენთვის ეს უინტერესო იყო და დავტოვეთ“.
ზებედა რეხვიაშვილი: „ნათქვამი იყო განცხადებაში, რომ ჩვენც შეგვეძლებოდა ყრილობაზე დასწრება. სინამდვილეში, ეს არც  განხილულა. როგორც ჩვენ გვითხრეს, არ გვქონდა დასწრების უფლება, შევედით, ჩვენი აზრი დავაფიქსირეთ, ვუთხარით მათ ეს პრობლემები და სიტუაცია რომ არ გამწვავებულიყო, უბრალოდ  გამოვედით და დაველოდებით, რა ნაბიჯებს გადადგამენ შემდგომში თვითონ“.
დავით ქევხიშვილი: „ის საკითხები, რომელსაც აყენებენ და ის ბრალდებები, რომელიც ჩემს მიმართით ისმის, აგერ, შეუძლიათ მოვიდნენ და განაცხადონ, რაზეც მე პირველ რიგში ამ ფორმატში გავცემ პასუხს. უბრალოდ, ეს იყო მცდელობა იმისა, რომ თითქოსდა საზოგადოებას ამ ფორმატში დაენახვებინა, რომ ზოგადად პრობლემაა ფედერაციაში. აქ არ არის საუბარი იმაზე, რომ მე დავით ქევხიშვილის, როგორც პრეზიდენტის პოსტს ვიცავ, არამედ, მე ვიცავ ზოგადად ძიუდოს ფედერაციის პრეზიდენტის სტატუსს გამომდინარე იქიდან, რომ ასე არ შეიძლება, ერთი ხელის აღებით, როდესაც მოუნდება რამოდენიმე სპორტსმენს, დაიძახოს და გადააყენოს... მივესალმები სამინისტროს პოზიციას, სპორტის კომიტეტის პოზიციას, რომ მათ გააკეთეს კომისია. ვარლამ ლიპარტელიანს მინდა მივმართო, რომ მასზე წინ მე ვიყავი გუნდის კაპიტანი 4 წლის განმავლობაში. მასზე წინ ზუსტად ეს პროცესები იყო 2009 წელს, როდესაც პრობლემები გვქონდა ჩვენ ნაკრებში. მე ჩავთვალე მაშინ საჭიროდ, რომ მხოლოდ მთავარ მწვრთნელთან მივსულიყავი და მეთქვა ეს პრობლემები. ბოიკოტი არ გამომიცხადებია არც ერთი შეკრებისთვის“.
თამაზ ნავერიანი: „ფინანსებთან დაკავშირებით იყო კითხვები და მან გასცა პასუხი და მან გააკეთა სრული მოხსენება იმასთან დაკავშირებით, თუ როგორ ანვითარებს თვითონ ძიუდოს, როგორ იხარჯება ეს ფინანსები, რას აკეთებს და იმედი მაქვს, რომ მომავალშიც იქნება წარმატებული პრეზიდენტი“.
ცეზარ ჩორჩელი: „ბოლო რამდენიმე წლის განმავლობაში ძალიან მნიშვნელოვანი პროექტები განხორციელდა ამ მიმართულებით. აბა მაშ, როგორ გამოდის, ჩვენ ვიხარჯებით, ჩვენვე ვაკონტროლებთ, სად იხარჯება გაღებული თანხები და ვიღაცას თუ ჰგონია, რომ უფრო ჭკვიანია, ეს მასე ნამდვილად არ არის“.
ირაკლი ცერეკიძე: „ყველანაირად ვცდილობდით, რომ ყველა პირობა ჰქონოდა სპორტსმენს, რათა სათანადოდ მომზადებულიყო, ამიტომ მე ვთვლი, რომ არევა არანაირად საჭირო არ არის. ამას მოვუწოდებ სპორტსმენებსაც, ამას მოვუწოდებ ყველა ძიუდოისტს“.
ლაშა გუჯეჯიანი: „სოლიდარობას ვუცხადებთ ჩვენც და აქ დამსწრე საზოგადოებაც. ესენი არიან გულშემატკივრები, მწვრთნელები, რომლებიც მომავალ ძიუდოს ქმნიან, რომლებიც მხარს უჭერენ გატარებულ რეფორმებს“.
გიორგი ყიზილაშვილი: „აქ ძირითადად ის ხალხია მოსული, ვინც იცის და ვინც თავის თავზე იგრძნო იმ რეფორმების შედეგი, რაც დავით ქევხიშვილმა გააკეთა. ხალხი მოსულია, ღიას სოლიდარობას ვუცხადებთ. მშვიდობიან აქციას ვმართავთ აქ. არაფერი არ არის დაძაბულობის საფუძველი. უნდა დავსხდეთ მაგიდასთან და  მოლაპარაკლება შედგეს იმ ბიჭებთან. ისინი ჩვენი მეგობრები არიან, რაღაც გაუგებრობა მოხდა“.
ლომერ ჟორჟოლიანი: „ერთი ოჯახი ვართ, არ შეიძლება ამ ყველაფრის ფართოდ გაშლა და ესე დაპირისპირება. ჩვენი თხოვნა არის, რომ ეს ბიჭები ისევ მოვიდნენ და ივარჯიშონ და ასახელონ ისევ და ისევ ჩვენი ქვეყანა“.
მიხეილ ყაველაშვილი: „ვცეთ პატივი ერთმანეთს, ჩვენს ქვეყანას, ინსტიტუციებს და აქედან გამომდინარე ვისაუბროთ. რა თქმა უნდა, პრობლემებზე, კრიტიკაზე, გამოწვევებზე უნდა ვისაუბროთ, თუმცა თუ ეს არ შეესაბამება იმას, რომ ვინმეს გადაყენებაზე იყოს საუბარი, მაშინ კეთილი ვინებოთ და სხვა ფორმატში გადავიტანოთ... მათ უბრალოდ განცხადება გააკეთეს, დასვეს რამდენიმე კითხვა, ვუთხარით, რომ გასაგებია, მივეცით საშუალება, რომ პასუხი გაეცათ, თუმცა პასუხს არ დაელოდნენ. ამ მდგომარეობაში, რა კითხვებიც არსებობს და რა პასუხებიც მე მოვისმინე და მანამდე რაც ვიცოდი, ჩემი აზრით, არ უნდა გადადგეს“.
შოთა ხაბარელი: „საანგარიშო ყრილობა, გეტყით, რომ არ არის აუცილებელი და საჩქარო, მაგრამ ეს გაკეთდა. მე მინდა გითხრათ, რომ რა გადაწყვეტილებაც არ უნდა მიიღოს აღმასკომმა, მე ვფიქრობ, რომ საქმე არის კიდევ შესასწავლი, არის უმწვავესი და მინდა ეს ყველამ კარგად გაითავისოს“.
მიხეილ გიორგაძე: „კომისია ჩამოყალიბდა, რომელმაც გამოითხოვა დეტალური ინფორმაცია ფედერაციისგან ყველა იმ საკითხთან დაკავშირებით, რომელზეც იყო ამ დღეებში საუბარი. უახლოეს დღეებში მოხდება ძალიან სკრუპულოზური შესწავლა ყველა ამ საკითხის და მოგახსენეთ, რომ გადაწყვეტილებები იქნება ძალიან მალე ცნობილი. ამ პროცესს არ გავწელავთ სიტუაციის სიმწვავიდან გამომდინარე... ბატონი ანზორი მხოლოდ გულშემატკივრის სტატუსით იმყოფებოდა. ჩვენ ვისაუბრეთ იმაზე, რომ ექსცესები არ უნდა დავუშვათ საზოგადოებრივი წესრგის ნაწილში“.
ვარლამ ლიპარტელიანი: „პირველ რიგში ბოდიშს გიხდით ამ გამოწვეული აჟიოტაჟისთვის, დღეს რაც მოხდა ყრილობაზე. გამომდინარე იქიდან, რომ დაცვა დაგვხვდა და ხელს გვიშლიდა შესვლაში, ფედერაციას ღიად ჰქონდა დაფიქსირებული, რომ იქ, მსურველს ყველას შეეძლო მისვლა და მითუმეტეს სპორტსმენებს და წარმოგვედგინა ჩვენი პოზიცია. ამაზეც ჭიდაობა დაგვჭირდა იქ რომ შევსულიყავით და დაგვეფიქსირებინა ჩვენი აზრი. იქ შეკრებილ ადამიანებს თქვენი ეთერის საშუალებით ბოდიში მინდა მოვუხადო, გამომდინარე იქიდან, რომ ხმამაღალი საუბარი იყო და იმ ფორმატში საუბარი შეუძლებელი იყო, რა სიტუციაც იქ დაგვხვდა. ახლა მინდა ყველა გულშემატკივარს ვუთხრა და ყველა იმ ადამიანს, ვისაც ხელეწიფება ამ პრობლემის მოგვარება, ყველას, ვისაც შეუძლია გადაჭრას ეს პრობლემა, რა პრობლემაც ჩვენ გვაწუხებს დღეს და მინდა ფარდა აეხადოს იმ ერთ-ერთ ნაწილს და იმ კონკრეტულ კითხვებს, რაც ჩვენ გვაქვს დაგროვილი, რაზეც არ ვსაუბრობდით ღიად და ვცდილობდით, ისე მოგვეგვარებინა ეს ყველაფერი. მან უამრავჯერ აარიდა თავი ჩვენთან შეხვედრას და პირდაპირ იძახდა, რომ მზად ვარ ნებისმიერ დროს შევხვდეო, მაგრამ იგი არ ჩანდა არსად, ვერ ვპოულობდით, თუნდაც ორშაბათი ნათელი მაგალითია, როდესაც ჩვენ მასთან მივედით სასაუბროდ და იგი არ დაგვხვდა. ახლა წაგიკითხავთ მე და ჩავიწეროთ ყველამ ეს კითხვები და ღიად, არანაირი დახურული კარი, ღიად გასცეს დავით ქევხიშვილმა ყველა იმ კითხვას პასუხი, რაც ამ ხნის განმავლობაში არის დაგროვილი. დავიწყოთ: 
სად დაიკარგა და სად წავიდა ის თანხები, სპორტსმენის მიერ მოპოვებული ლიცენზიით, 85 000 ლარი თითოეულ სპორტსმენზე  ჩაერიცხა ფედერაციას. სპორტსმენმა აქედან მხოლოდ 13 000 ლარი მიიღო. რა მიზნობრიობით დაიხარჯა დანარჩენი თანხა? წარმოადგინოს ყველა საბუთი და ყველა კითხვას გაეცეს პასუხი. სად მიდის მწვრთნელების სახელფასო ფონდიდან ჩარიცხული ხელფასებიდან 10%, რომელიც პირდაპირ ფედერაციაში ატკატის სახით ბრუნდება? სად მიდის მწვრთნელებისთვის განკუთვნილი საპრემიო ფონდი, რომელიც პირდაპირ მწვრთნელს ეკუთვნის, რატომ აბრუნებინებ 10%-ს და რაში ხარჯავს იგი მას? ვისი თანხებით დადიან გულშემატკივრები შეჯიბრებზე, უამრავი გულშემატკივარი, მე მინდა მადლობა გადავუხადო მათ გულშემატკივრობისთვის, მაგრამ როდესაც ევროპის ჩემპიონატზე ძიუდოს ეროვნულ ნაკრებს არ ჰყავს მასაჟისტი და ამავდროულად, უამრავი გულშემატკივარი მოდის, დააკონკრეტოს, ვისი თანხებით დადიან და რატომ არ იმყოფებოდა მასაჟისტი ევროპის ჩემპიონატზე? რატომ არ ჰყავთ გოგონების ნაკრებს ამ ხნის განმავლობაში პირადი ექიმი? ისინი გუნდი არ არიან, თუ არ სჭირდებათ მათ ექიმი? ამაზე პირდაპირ გაგვცეს კონკრეტული პასუხი. დაგვისახელეთ, ბატონო დავით, რა ძალა გვმართავს ჩვენ, ვინ დგას ჩვენს უკან? თქვენ დააკონკრეტეთ ეს, რომ ჩვენ მართული ძალა, მართული გუნდი და მართული ჯგუფი ვართ. სახელი და გვარი დააკონკრეტეთ იმ ადამიანის, ვინც ჩვენ გვმართავს და ვინც დგას ჩვენს უკან. ყრილობა რატომ არ იყო საჯარო? რატომ იყო დახურული? რატომ არ ჰქონდათ ჟურნალისტებს იქ შესვლის უფლება და რატომ არ ჰქონდა ღიად გაეგო მედიას ყველაფერი, რას საუბრობდით, რას განიხილავდით იქ და რაზე იყო საუბარი? ვინ არიან აღმასკომის წევრები, ვინ არიან ის ადამიანები, ვინც ძიუდოისტებს ბედს უწყვეტენ, რა მიმართულებით და რა მიზნით დანიშნა მან ისინი? ყველა ამ კითხვას გასცეს პასუხი. რამდენი კლუბი არის „შევარდენი 2005“-ში დარეგისტრირებული, რომელ კლუბებსაც აქვთ პირდაპირ არჩევნებში მონაწილეობის უფლება და პრეზიდენტის არჩევის უფლება? ჩამოთვალოს რამდენი კლუბი არის ერთ დარბაზში გაწევრიანებული, რომლებსაც პირდაპირ შეუძლიათ არჩევნების გზით აირჩიონ ფედერაციის პრეზიდენტი? რომელმა სპორტსმენმა ამოვწურეთ ჩვენი შესაძლებლობა? რომელ სპორტსმენს არ შეგვწევს იმის ძალა, რომ ჩვენ ჩვენი ქვეყანა ვასახელოთ და რომელი სპორტსმენი ვართ იმ ასაკში, რომ ჩვენ ჩვენი კარიერა დავასრულოთ და ვითხოვდეთ რაიმე ფედერაციაში ან პრეზიდენტობას, ან ვიცეპრეზიდენტობას, ან რაიმე თანამდებობას? ვინ დგას ქევხიშვილის უკან, ყველამ კარგად ვიცით და კიდევ დავაკონკრეტებ, არ გვინდა კონკრეტულად ამაზე საუბარი, გამომდინარე იქიდან, რომ არ გვინდა პოლიტიკურ საკითხში გადაიზარდოს ეს ყველაფერი და არ გვინდა რაიმე დაძაბულობამდე მივიდეთ და ხალხის თვალში კიდევ ერთხელ, მე პირადად შერცხვენილად ვთვლი თავს, გამომდინარე იქიდან, რა ზომამდეც ქევხიშვილმა მიგვიყვანა და არ გვინდა კიდევ რაიმე ისეთ რაღაცაში გადაიზარდოს, რაც ხალხს უკვე მართლა ყელში აქვს ამოსული, მე ვფიქრობ, ესეა ყოველ შემთხვევაში. საკლუბო ჩემპიონატი, რომელიც ტარდება და ამით ტრაბახობს იგი, რომ მე ჩავატარე, ვაკეთებ საკლუბო ჩემპიონატს, გამოვყავი ამდენი თანხები, ვაფინანსებ ამდენ სპორტსმენს. რატომ ატანინებ სპორტსმენისთვის განკუთვნილ პრემიის 10%-ს უკან და სად მიდის ეს თანხები? დაგვისახელოს, დაგვისაბუთოს, წარმოგვიდგინოს აბსოლუტურად ყველანაირი საბუთი. რატომ ითხოვდა ფედერაცია სპორტსმენებისთვის განკუთვნილი პრემიებიდან 10%-ს? ასევე, პირადად ჩემთან და ჩვენთან ჰქონდა საუბარი მას, რომ ჩვენ, როდესაც ჩვენი მიღწევებიდან სახელმწიფოს მიერ გამოყოფილ თანხას მივიღებდით, აქედან შემდგომ ჩვენ უნდა ავმდგარიყავით და 10% დაგვებრუნებინა ფედერაციაში. რატომ ითხოვდა ამას და რა მიზნისთვის უნდა გამოეყენებინა ეს თანხა? რატომ დააგვიანა ფედერაციამ, როდესაც ლუხუმ ჩხვიმიანს „მასტერსზე“ უწევდა მონაწილეობის მიღება, განაცხადის გაგზავნა? იმის გამო, რომ ფედერაციამ განაცხადი ვერ გაგზავნა, მან ვერ მიიღო ამ შეჯიბრში მონაწილეობა. გაგვცეს კონკრეტული პასუხი, ვინ იყო პასუხისმგებელი. გამომდინარე იქიდან, რომ ლუხუმ ჩხვიმიანმა ვერ მიიღო შეჯიბრზე მონაწილეობა, „მასტერსზე“, ვგულისხმობ შეჯიბრს, სადაც კარიერის განმავლობაში სპორტსმენს შესაძლოა მხოლოდ ერთხელ მოუწიოს მონაწილეობის მიღება და მათი უყურადღებობით მან ვერ შეძლო ამ შეჯიბრზე მონაწილეობის მიღება. სად წავიდა „ზედაზენის“ მიერ დაფინანსებული შეჯიბრის თანხები? თანხები, რომელიც უნდა მიეღოთ სპორტსმენებს მათი მიღწეული შედეგისთვის, სად წავიდა, რატომ არ მისცეს კონკრეტულ სპორტსმენებს, ვინც ჩემპიონები და პრიზიორები გახდნენ, თანხები და რაში გამოიყენეს შემდგომ ეს თანხა? შავით თეთრზე ეწერა - სპორტსმენი, რომელიც მოიპოვებდა საპრიზო ადგილს, მიიღებდა ამდენ და ამდენ თანხას. მათ გადასცეს მხოლოდ ცარიელი კონვერტები, რომელ კონვერტებშიც თანხა არ იდო. სად წავიდა ეს თანხა და რატომ ვერ მიიღეს სპორტსმენებმა ეს თანხა? რატომ ათავისუფლებს დავით ქევხიშვილი მწვრთნელებს აღმასკომის გარეშე და რატომ იგებენ სპორტსმენები სახლში, რომ ისინი თურმე გათავისუფლებულები არიან? ესეც ნათელი მაგალითი იმის, რომ იგი ერთპიროვნული მმართველია და იგი მარტო თვითინ როგორც თვლის საჭიროდ, ისე იღებს გადაწყვეტილებებს. რატომ აძლევს სპორტსმენებს კიმანოებს შერჩევით და სხვა რაიმე მიზნით? რატომ არ აუღიათ 2015-2016 წლებში ახალგაზრდულ ნაკრებს კიმანოები? გაგვცეს კონკრეტული პასუხი. როდესაც ჩვენი პირადი მიღწეული შედეგებიდან გამომდინარე, „Adidas“-ი, კომპანია 300 კიმანოს უგზავნის დაახლოებით ფედერაციას. ასევე, „Fighting films“-იდან წამოსული უამრავი კიმანო, ამ შემთხვევაში რიცხვებზე ვერ გავაკეთებ აქცენტს, იმიტომ, რომ ზუსტად არ ვიცი, მაგრამ ვიცი, რომ უამრავ კიმანოს უგზავნის უსასყიდლოდ ფედერაციას „Adidas“-ი და აქამდე „Fighting films“-ის კომპანია, სად მიდიოდა ეს კიმანოები და ვინ იცმევდნენ თუ არა ის სპორტსმენები, ვისაც ყველაზე მეტად ეკუთვნოდა და სჭირდებოდათ ეს კიმანოები? რატომ არ შეგვხვდა ორშაბათს დავით ქევხიშვილი და დღესაც, რატომ ცდილობს, რომ მან დახურულ კარს მიღმა ისაუბროს სპორტსმენებთან? რატომ ცდილობს აარიდოს მედიას თავი, რატომ არ უნდა, რომ მან სააშკარაოზე გამოიტანოს ის ყველა საკითხი და ყველა ის პრობლემა, რაც ჩვენ გვაწუხებს? აი ეს მცირე ჩამონათვალია იმისა, რა პრობლემებიც ფედერაციაში არის, რა პრობლემებიც გვაწუხებს ჩვენ, რა პრობლემებსაც ღიად უნდა გასცეს პასუხი, არა დახურულ კარს მიღმა, ყველანაირი დოკუმენტით, ყველანაირი საბუთით. რაში იხარჯება, რა მიზნობრიობით იხარჯება, რა უფრო პრიორიტეტულია, უამრავი გულშემატკივარი ევროპის და მსოფლიოს ჩემპიონატზე, თუ ერთი მასაჟისტი, რომელიც მხოლოდ იმას ითხოვდა, რომ ბიჭებო, თქვენს გვერდზე ვიქნები, წამიყვანეთ, არც ოთახი მინდა, თქვენთან ერთად დავიძინებ, უბრალოდ, მე მინდა თქვენ დაგეხმაროთ და თქვენ გვერდით ვიყოო. რატომ არ იმყოფებოდა ბოლო ევროპის ჩემპიონატზე მასაჟისტი? აი, ამ ყველა კითხვზე, ძალიან ვთხოვთ გაგვცეს სწორი პასუხი. მწვრთნელები, რომლებიც დაუღალავად მუშაობენ და არ იშურებენ არანაირ ძალას, არანაირ ენერგიას, რომ სპორტსმენის შედეგი დადონ, რატომ ართმევს მათ ხელფასიდან ფულს და რატომ იღებს ატკატს? ყველა კითხვაზე კონკრეტული პასუხი, არანაირი თავის არიდება, არანაირი კითხვაზე ლავირება ასე რომ ვთქვათ და სხვა თემაზე გადატანა, პირდაპირ, კონკრეტული კითხვები და კონკრეტული პასუხები გასცეს ყველა იმ გულშემატკივარს და ყველა იმ ადამიანს, ვისი ფულითაც ფინანსდება ფედერაცია და ვისი ფულითაც დავდივართ შეჯიბრებზე ჩვენ და ვიღებთ მონაწილეობას. თქვენ ხართ ის ადამიანები, ვინც ჩვენ გვაფინანსებთ, ჩვენ გემსახურებით თქვენ, არა რომელიმე ფედერაციას, არა რომელიმე კონკრეტულ პიროვნებას, თქვენ ხართ, გულშემატკივარო და ქართველო ხალხო ის ადამიანები, ვისი სპორტსმენებიც ვართ ჩვენ, ვინც უნდა ვასახელოთ ჩვენ და ვის პასუხისმგებლობასაც ვიღებთ ჩვენ. როდესაც გამოდის დავით ქევხიშვილი და იძახის, რომ ეხლა მართულია, ეს არის აბსურდი, აბსოლუტურად გეტყვით. ჩვენ ის შედეგები, ის ტიტულები და ის ღირსება იმიტომ არ მიგვიღია და იმიტომ არ მოგვიტანია, რომ მერე ვიღაცას ვემართეთ, ვიღაც რომელიმე პიროვნებას, თავისი ინტერესების გამოსაყენებლად. ქართველო ხალხო, შეაფასეთ თქვენ მიმდინარე მოვლენები“.

[bookmark: _Toc513784536]თბილისში ისრაელის დამოუკიდებლობის 70 წლისადმი მიძღვნილი ღონისძიებები გაიმართა
10 მაისს, თბილისში, რუსთაველის თეატრში, ისრაელის დამოუკიდებლობის 70 წლისადმი მიძღვნილი საზეიმო მიღება და კონცერტი გაიმართა. სტუმრებს საქართველოში ისრაელის ელჩმა, შაფთაი ცურიმ უმასპინძლა. ღონისძიებას საქართველოს ხელისუფლების, მმართველი და ოპოზიციური პარტიების წარმომადგენლები, ასევე საქართველოში აკრედტირებული დიპლომატები და ისრაელის ეკონომიკის მინისტრი დაესწრნენ.
მიხეილ ჯანელიძე: „მოხარულები ვართ, რომ ჩვენმა მეგობრებმა რთული გამოწვევების მიუხედავად, შეძლეს სამაგალითო სახელმწიფოს აშენება სულ მოკლე პერიოდში, 70 წლის განმავლობაში. ის, რაც გამოარჩევს ისრაელის სახელმწიფოს, ეს არის დემოკრატია, ეს არის სიახლისკენ სწრაფვა, ინოვაცია და რა თქმა უნდა, გამორჩეული პატრიოტიზმი. ყველა ამ განზომილებით, ისრაელი წარმოადგენს მაგალითს მთელი მსოფლიოსთვის და რა თქმა უნდა, ჩვენთვისაც“.
სოზარ სუბარი: „ამ 70 წლის განმავლობაში ისრაელმა მისცა მაგალითი ძალიან ბევრ ქვეყანს, მათ შორის საქართევლოსაც, როგორ შეიძლება უმძიმეს პირობებში შექმნა მსოფლიოს ერთ-ერთი ყველაზე განვითარებული, მაღალტექნოლოგიური და ძლიერი სახელმწიფო, რომელიც ზრუნავს თავის მოქალაქეებზე და ამკვიდრებს თავის ადგილს მსოფლიო თანამეგობრობაში“. 
შაბთაი ცური: „ურთიერთობა საქართველოსა და ისრაელს შორის ღრმავდება. მსურს, აღვნიშნო, რომ ისარაელი მთელ მსოფლიოში ინოვაციებისა და ტექნოლოგიების მხრივ 2017 წელს გამოცხადდა მესამე ადგილზე და ისრაელის გამოცდილება, დღეს საქართველოში ახალი ავიაქარხნის გახსნა, ისრაელიდან დიდი მომავალი და ეკონომიკა განვითარდება“.

[bookmark: _Toc513784537]საქართველოს ეკონომიკის მინისტრი თავის ისრაელელ კოლეგას შეხვდა
10 მაისს, საქართველოს ეკონომიკის მინისტრი, პირველი ვიცეპრემიერი დიმიტრი ქუმსიშვილი ისრაელის ეკონომიკისა და ინდუსტრიის მინისტრს შეხვდა. მხარეებმა ორ ქვეყანას შორის თავისუფალი ვაჭრობის მიზანშეწონილობის კვლევის დაწყებაზე შეთანხმებას მოაწერეს ხელი. დიმიტრი ქუმსიშვილმა კოლეგას მადლობა გადაუხადა ორმხრივი სავაჭრო ურთიერთობების გაძლიერებისთვის.
დიმიტრი ქუმსიშვილი: „დღეს ჩვენ ხელი მოვაწერეთ ერთობლივ ტექნიკურ-ეკონომიკური კვლევის დაწყებას თავისუფალი ვაჭრობის შეთანხმებასთან დაკავშირებით, რაც, დარწმუნებული ვარ, რომ პოზიტიური შედეგით დასრულდება და მისცემს ჩვენს ქვეყანას კიდევ უფრო მეტ შესაძლებლობას“.
ელი კოენი: „დღეს ჩვენ ვქმნით ისტორიას. ეს არის პირველი შემთხვევა, როცა ისრაელის ეკონომიკის მინისტრი ჩამოვიდა საქართველოში. 2017 წელს 2016 წელთან შედარებით ჩვენ შორის ვაჭრობის დონე გაიზარდა 40%-ით. ჩვენ  ძალიან ვცდილობთ, რომ ვაჭრობის დონე კიდევ უფრო გაიზარდოს“. 

[bookmark: _Toc513784538]სისხლის სამართლის სისტემის რეფორმის საბჭოს სამუშაო ჯგუფმა 14 წლამდე არასრულწლოვანთა დანაშაულის წინააღმდეგ ბრძოლისათვის სპეციალური კონცეფცია შეიმუშავა
საქართველოს იუსტიციის სამინისტრო არასრულწლოვანთა რეფერირების ცენტრს ქმნის. ის საჯარო და კერძო სკოლებისგან მიიღებს ინფორმაციას ქცევითი პრობლემების მქონე მოსწავლეების შესახებ, ჯანდაცვის სამინისტროსგან კი მიუსაფარი ბავშვების თაობაზე. კონცეფცია საბჭოს სხდომაზე იუსტიციის მინისტრმა, თეა წულუკიანმა წარადგინა. ცენტრის თანამშრომლები ინდივიდუალურად შეაფასებენ არასრულწლოვნებს და დაადგენენ, რა არის რთული ქცევის მიზეზი და როგორ უნდა აღმოიფხვრას ის.
თეა წულუკიანი: „ჩვენ ყველანი ვთანხდებით იმაზე, რომ 9, 10, 11, 12 და 13 წლის ბავშვები ჩვენ არ გვსურს ვიხილოთ ციხეში, მაგრამ შევთანხმდით იმაზეც, რომ ეს ბავშვები და მათი მშობლები სახელმწიფოსგან არ უნდა დარჩნენ პასუხის გარეშე. ჩვენ შევთანხმდით, რომ უნდა იყოს კოორდინაცია სხვადასხვა უწყებებს შორის და ამ კოორდინაციის ორგანოს შექმნას, რეფერირების ცენტრის შექმნას ვთავაზობთ საქართველოს მთავრობას, პარლამენტს“.
ლია გიგაური: „ჩვენ შევიმუშავეთ ერთიანი კონცეფცია, რომელიც ზრუნვაზეა ორიენტირებული, სადაც განმსაზღვრელი წინაპირობა გახლავთ სწორედ პრევენციული ღონისძიებები და პრევენცია განათლების გზით, არის ერთ-ერთი მნიშვნელოვანი ფაქტორი იმისათვის, რომ დაიკლოს არასრულწლოვანებში დანაშაულმა. ამავდროულად, მნიშვნელოვანია, რომ რეაგირება იყოს ეფექტური, კოორდინირებული და სისტემური. ინსტიტუციურად განვითარდეს მიდგომები“.
ნათია მერებაშვილი: „ჩვენი როლი მდგომარეობს იმაში, რომ მაშინ როდესაც სისხლის სამართლის პასუხისმგებლობის ასაკს მიუღწეველი არასრულწლოვანი ანუ 14 წლამდე პირი, რომელმაც ჩაიდინა კანონსაწინააღმდეგო ქმედება, გადამისამართებული ანუ რეფერირებული იყოს შესაბამის ცენტრში“. 
თამილა ბარკალაია: „სოციალური უზრუნველყოფის სააგენტო არის მეურვე-უზრუნველობის ძირითადი ორგანო, რომელიც ბავშვთა საუკეთესო ინტერსების დაცვაზე არის ორინტირებული. ჯანდაცვის როლი და სოციალური მუშაკის როლი ნებისმიერ შემთხვეში იქნება გაზრდილი, ნებისმიერ შემთხვევაში უნდა იყოს პროაქტიური“.
ლია ცირამუა: „პირველი დონის პრევენცია გულისხმობს დანაშაულის ხელშემწყობი სარისკო ფაქტორების აღკვეთას. მაგალითად, მშობელთა განთლება არის ერთ-ერთი წინაპირობა. გარდა ამისა, სკოლაში დროული იდენტიფიცირება, რომელიც შესაძლოა ოჯახში იყოს ძალადობის მსხვერპლი. პრევენციაშია გასაღები“.

[bookmark: _Toc513784539]გლდანის რაიონში, სარაჯიშვილის გამზირზე მიმდინარე  სარეაბილიტაციო სამუშაოები თბილისის მერმა დაათვალიერა
გლდანის რაიონში, სარაჯიშვილის გამზირზე მიმდინარე  სარეაბილიტაციო სამუშაოები თბილისის მერმა, კახა კალაძემ დაათვალიერა. პროექტის ფარგლებში 3-კილომეტრიანი გზისა და  ხიდების რეაბილიტაცია-რეკონსტრუქცია განხორციელდება. გზის რეაბილიტაცია სანიაღვრე ქსელის აღდეგანსა და ახლის მოწყობასაც ითვალისწინებს. სამუშოების მიმდინარეობის პროცესში ზაჰესის დასახელბიდან სარაჯიშვილის მეტროს მიმართულებით მიმავალი ტრანსპორტის მოძრაობა შეზღუდული იქნება. პროექტზე დედაქალაქის ბიუჯეტიდან 12 მილიონ ლარამდე თანხა დაიხარჯება.
კახა კალაძე: „მთლიანად მოხდება დემონტაჟი და ახალი ხიდის მშენებლობა. საკმაოდ მასშტაბური სამუშაოებია, მოცულობითი და  ღირებულებაც საკმაოდ  დიდია - 8 მილიონი დაჯდება ამ პროექტის განხორციელება. მომავალი წლის აპრილისთვის მთლიანად იქნება დასრულებული. აქ იქნება კეთილმოწყობილი ყველანაირად, როგორც გზაგამყოფი ბორდიურები, განათებები და ყველაფერი იქნება მოწესრიგებული“.
შალვა ოგბაიძე: „ამ უბანში დაბადებული, გაზრდილი კაცი ვარ და პატარაობიდან ამხელა მასშტაბის გაშლილი პროექტი სამუშაოებისა, არ მახსოვს. ეს ხიდი, სადაც ჩვენ ვიმყოფებით, პრაქტიკულად ამას რეაბილიტაცია კი არა, ახალი ხიდის მშენებლობა ჰქვია. ქართველებს გვაქვს გამოთქმა, საშვილიშვილო საქმე კეთდება. ამას ებმება სარაჯიშვილის ქუჩის მეორე ნაწილის სრული  რეაბილიტაცია“.

[bookmark: _Toc513784540]18-სათულიანი კორპუსები რაგბის სტადიონის ნაცვლად - „ნაციონალური მოძრაობა“ ნუცუბიძის 51-ში მდებარე ფართის გასხვისების კანონიერების შესწავლას ითხოვს
„კურიერის“ დღის გამოშვებებში ითქვა, რომ თბილისის საკრებულოს ფრაქცია „ნაციონალური მოძრაობის“ წევრებმა 10 მაისს პროკურატურას მიმართეს და ოფიციალურად მოითხოვეს, საგამოძიებო უწყება ნუცუბიძის ქუჩაზე რაგბის სტადიონისთვის გამოყოფილ ტერიტორიაზე მრავალსართულიანი კორპუსების მშენებლობით დაინტერესდეს. ოპოზიციაში განმარტავენ, რომ განაცხადი მშენებლობაზე „ქართული ოცნების“ შემომწირველის, ბიზნესმენ ზაურ ცხადაძის შვილმა წარადგინა. „ნაციონალური მოძრაობის“ წევრების თქმით, ნუცუბიძის 51-ში რაგბის სტადიონის ადგილას ორი მრავალსართულიანი კორპუსი უნდა აშენდეს, რაზეც პრინციპული თანხმობა საკრებულომ ჯერ კიდევ 2015 წელს გასცა, ახლა კი საკითხი საბოლოო ნებართვის გაცემამდეა მისული. ოპოზიცია სავარაუდო კორუფციულ სქემაზე საუბრობს.
ლილე ლიპარტელიანი: „მივმართეთ პროკურატურას, ამ კორუფციული სქემით დაინტერესდეს და გამოიძიოს, რა მოხდა თბილისის მთავრობის პირველი აპრილის სხდომაზე 2015 წელს, რატომ მიიღო ეს გადაწყვეტილება თბილისის მთავრობამ, რომ სპორტული მოედანი, რაგბის სავარჯიშო მოედანი გასხვისებულიყო. გაცვლის შედეგად, ეს ტერიტორია მიიღო ზაურ ცხადაძის შვილმა, „თეგეტა მოტორსის“ მეპატრონის შვილმა, სანდრო ცხადაძემ და რაგბის მოედნის ნაცვლად უახლოეს მომავალში, თუ არ ადაინტერესდა პროკურატურა და არ შეაჩერა ეს კორუფციული სქემა, გვექნება ორი 18-სართულიანი კორპუსი“. 

[bookmark: _Toc513784541]საჩხერის სამთო მომზადების სკოლაში სამთო-ტაქტიკური კურსი დაიწყო
საჩხერის სამთო მომზადების სკოლაში სამთო-ტაქტიკური კურსი ფრანგი ინსტრუქტორების დახმარებით ტარდება და ითვალისწინებს მაღალ მთაში მომზადებას. სკოლაში საქართველოს თავდაცვის მინისტრი მივიდა, რომელიც სამთო-ტაქტიკური კურსის მიმდინარეობის პროცესს გაეცნო. ლევან იზორიამ ფრანგულ მხარეს მადლობა გადაუხადა დახმარებისთვის. მისი განცხადებით, სამთო-ტაქტიკური კურსის დაწყებით, საჩხერის სამთო მომზადების სკოლა განვითარების ახალ ეტაპზე გადავიდა. ღონისძიებაზე საფრანგეთის ელჩი პასკალ მენიე და თავდაცვის ატაშე, პოლკოვნიკი ოლივე მადიე დააჯილდოვეს. ლევან იზორიამ საფრანგეთის ელჩს სპეციალური სიგელი, ხოლო თავდაცვის ატაშეს მედალი გენერალი კვინიტაძე გადასცა. 
ლევან იზორია: „საუბარია სკოლაში სამთო-ტაქტიკური მომზადების კურსის დაწყებაზე, რაც განსხვავებით სხვა კურსებისგან, რომელიც უფრო ორიენტირებული იყო სამთო დავალებების ტექნიკურ შესრულებაზე, უკვე ტაქტიკური კურსი იქნება, ინტეგრირებული ეროვნული თავდაცვის გეგმასთან, საბრძოლო კომპონენტებთან და განსაკუთრებით, ასიმეტრიული ბრძოლის პირობებში ჰიბრიდულ საფრთხეებთან გამკლავებასთან“.
პასკალ მენიე: „ჩემთვის დიდი პატივია ის ჯილდო, რომელიც საქართველოს თავდაცვის მინისტრმა გადმომცა საჩხერის სამთო მომზადების სკოლის წინაშე გაწეული ღვაწლის გამო. 2 წლის წინ, ამ სკოლის 10 წლის იუბილესთან დაკავშირებით, საჩხერეში საფრანგეთის თავდაცვის მინისტრი, ჟანი ვლედრიანი იმყოფებოდა, რომელიც უახლოეს მომავალში საქართველოს სხვა რანგში კიდევ ერთხელ ესტუმრება საქართველოს დამოუკიდებლობის 100 წლის იუბილესთან დაკავშირებით. კურსის მნიშვნელობაზე გეტყვით, რომ როგორც ლევან იზორიამ აღნიშნა, საქართველოს მთაგორიანი რელიეფიდან გამომდინარე მსგავსი კურსები ძალიან მნიშვნელოვანია“.

[bookmark: _Toc513784542]საქართველოს შეიარაღებული ძალების I ქვეითი ბრიგადის მე-11 ბატალიონი ავღანეთში „მტკიცე მხარდაჭერის“ მისიის შესასრულებლად  ჩავიდა
ქვედანაყოფს ბაგრამის საავიაციო ბაზაზე ავღანეთის ისლამურ რესპუბლიკაში საქართველოს შეიარაღებული ძალების უფროსი სამხედრო წარმომადგენელი, პოლკოვნიკი არჩილ ომიაძე და 31-ე ბატალიონის მეთაური, ვიცეპოლკოვნიკი ლაშა ადუაშვილი დახვდნენ. მე-11 ბატალიონი როტაციის წესით III ქვეითი ბრიგადის 31-ე ბატალიონს ჩაანაცვლებს. ქართველი სამხედროების მთავარი ამოცანა ბაგრამის საავიაციო ბაზის უსაფრთხოების საკითხები და ოპერაციის რაიონის კონტროლი იქნება.

[bookmark: _Toc513784543]რეგიონული განვითარებისა და ინფრასტრუქტურის მინისტრი ბაკურიანში ზამთრის სეზონისთვის მოსამზადებელ სამუშაოებს გაეცნო
ბაკურიანში ზამთრის სეზონისთვის მოსამზადებელი სამუშაოები საქართველოს რეგიონული განვითარებისა და ინფრასტრუქტურის მინისტრმა, მუნიციპალური განვითარების ფონდისა და მთის კურორტების განვითარების სააგენტოს ხელმძღვანელებთან ერთად დაათვალიერა. სეზონის დადგომამდე უნდა მოესწროს ცენტრალური ბილიკის, ქუჩებისა და ტროტუარების მოწყობა, მიტარბის საბაგირომდე მისასვლელი გზის რეაბილიტაცია და საპარკინგე სივრცეების მშენებლობა.

[bookmark: _Toc513784544]ბრძოლა აზიური ფაროსანას წინააღმდეგ
10 მაისს, სურსათის ეროვნულ სააგენტოში გარემოს დამცველებსა და სამეცნიერო წრეების წარმომადგენლებთან ერთად, აზიურ ფაროსანასთან ბრძოლის საკითხები განიხილეს. სურსათის ეროვნული სააგენტოს უფროსმა სამოქალაქო სექტორს მიმდინარე და დაგეგმილ ღონისძიებაზე მიაწოდა ინფორმაცია. მონიტორინგის მიზნით, შეიქმნება სპეციალისტებისგან დაკომპლექტებული სამუშაო ჯგუფი, რომელიც კვლევების საფუძველზე ვითარებას ადგილზე შეისწავლის.
ზურაბ  ჩეკურიშვილი: „მიმაჩნია, რომ ძალიან მნიშვნელოვანია ასეთი სახის კომუნიკაცია, როგორც სამეცნიერო წრეებთან, ასევე გარემოს დამცველებთან, იმდენად, რამდენადაც ყველა მხარე არის დაინტერესებული იმ ოპტიმალური ღონისძიებების შემუშავებაში, რომელიც იქნება მაქსიმალურად გარემოსადმი მეგობრულ მიდგომებზე დაფუძნებული“.
ნინო ჩხობაძე: „ჩვენ ვთლით, რომ არასამთავრობო სექტორს უფრო მეტი წვლილი შეუძლია შეიტანოს ამ პროცესში, თუნდაც ინფორმაციის მიწოდების მხრივ თითოეულ მოსახლემდე და მეორე არის, რომ კონკრეტული მეთოდები ბრძოლის და მის პროპაგანდაში, რომელიც არის დავიწყებული სიტყვა, მაგრამ ძალიან კარგი სიტყვაა პროპაგანდაში, რა უნდა გაკეთდეს“.
მარინა გიორგობიანი: „ეს ღონისძიებები აუცილებლად უნდა იყოს კომპლექსური და საკმაოდ სერიოზული იმდენად, რამდენადაც მოსახლეობას აინტერესებს არამარტო ამ პრეპარატების შესახებ ინფორმაცია, რომელსაც გამოვიყენებთ დღეს აზიური ფაროსანას წინააღმდეგ საბრძოლველად, არამედ, მას აინტერესებს თუ როგორ შედეგებს მოგვცემს ეს პრეპარატები“.

[bookmark: _Toc513784545]​გიორგი მარგველაშვილი სახელმწიფო პრემიების კომისიის წევრებს შეხვდა
საქართველოს პრეზიდენტი გიორგი მარგველაშვილი შოთა რუსთაველის, ვაჟა-ფშაველას სახელობისა და საქართველოს ეროვნული პრემიის კომისიების წევრებს შეხვდა და კონკურსში მონაწილეთა აქტივობა შეაჯამა. სახელმწიფო პრემიების მოსაპოვებლად კონკურსში მონაწილეობის მიღება შეეძლოთ მეცნიერებსა და ხელოვნების დარგში მოღვაწე ადამიანებს, რომლებსაც კომისიისათვის საკუთარი ნამუშევრები უნდა წარედგინათ. გიორგი მარგველაშვილმა მადლობა გადაუხადა კომისიის წევრებს გაწეული სამუშაოსათვის და კიდევ ერთხელ ხაზგასმით აღნიშნა ეროვნული პრემიების სახელმწიფოებრივი მნიშვნელობა.
გიორგი მარგველაშვილი: „პრემიები გაიცემა 26 მაისის კვირაში. განსაკუთრებული ყურადღება იქნება საქართველოზე ამ დღეებში და სწორედ იმ ადამიანებით, რომლებიც იქნებიან გამორჩეულნი მეცნიერების, ხელოვნების დარგით, მათ შორის ამ ადამიანებით, საქართველო წარსდგება ამ ზეიმზე მსოფლიოს წინაშე და ძალიან მნიშვნელოვანია, რომ ეს საქმე მიდის დროულად“. 

[bookmark: _Toc513784546]გმირთა მოედანზე, რამდენიმე ვეტერანი მეორე დღეა შიმშილობს
21-საათიან „მოამბეში“ ითქვა, რომ გმირთა მოედანზე, საქართველოს ტერიტორიული მთლიანობისთვის ომში დაღუპულთა მემორიალთან ორი დღეა, რამდენიმე ვეტერანი შიმშილობს. ისინი დახმარების თხოვნით საქართველოს პრემიერმინისტრსა და პარლამენტს მიმართავენ. ისინი პარლამენტს სთხოვენ, დროულად მიიღოს ომის ვეტერანთა კანონი და დროულად აღდგეს ომის ვეტერანთა ჰოსპიტალის სრულფასოვანი მუშაობა. ასევე ითხოვენ, რომ მეორე მსოფლიოს ომის ვეტერანებს სიცოცხლის ბოლომდე 600-ლარიანი პენსია დაენიშნოთ. ვეტერანების საქმეთა სახელმწიფო სამსახურში ამ თემაზე დღეს კომენტარი არ გააკეთეს. 

[bookmark: _Toc513784547]ბათუმელი რომან დუმბაძის ოჯახის წევრები და ადვოკატი ქალაქის მეორე განყოფილებს პოლიციელებს ფიზიკურ ზეწოლასა და არაადამიანურ მოპყრობაში ადანაშულებენ
მათი განცხადებით, 40 წლის რომან დუმბაძე უკანონო პატიმარია და მის გათავისუფლებას ითხოვენ. ინციდენტი ბათუმში, 28 აპრილს მოხდა. დუმბაძე მამაშვილს ველოსიპედით მოძრაობისას შემთხვევით დაეჯახა, რის გამოც კონფლიქტი მოხდა, ადგილზე სამართალდამცველები გამოცხადნენ, რის შემდეგაც პოლიციელებისადმი დაუმორჩილებლობის მუხლით, დუმბაძეს 2-თვიანი წინასწარი პატიმრობა შეეფარდა.
ეთერ დუმბაძე: „ყველა დაწესებულებას მივმართეთ, მაგრამ ერთ ჯაჭვზე აბმული ბანდაა, რომლებმაც ფეხებით ტელეფონი დაუფშვნეს, თვითონ წერენ, რომ სხვისი ქონების განიავებაა, სათვალე გაუტყდა ვიღაცასო. დაისაჯოს ყველა ის პოლიციელი, გამომძიებელი, ვინც მონაწილეობა მიიღო ბავშვის უაზროდ დასახიჩრება-გალახვაში. არ გამოიძახეს სასწრაფო დახმარება ჭრილობების დასამუშვებლად, არ გამოიძახეს ექსპერტიზა“.

[bookmark: _Toc513784548]იუსტიციის უმაღლესი საბჭოს წევრი ნაზი ჯანეზაშვილი ქუთაისში ადვოკატებს, სააპელაციო და საქალაქო სასამართლოს მოსამართლეებს შეხვდა

იუსტიციის უმაღლესი საბჭოს არამოსამართლე წევრი ნაზი ჯანეზაშვილი დღეს, 10 მაისს, ქუთაისში ადვოკატებს, სააპელაციო და საქალაქო სასამართლოს მოსამართლეებს შეხვდა. საუბარი შეეხო სასამართლო სისტემის რეფორმას, ასევე მოსამართლეთა დისციპლინარულ საკითხებსა და იუსტიციის უმაღლესი საბჭოს გამჭვირვალობას.
ნაზი ჯანეზაშვილი: „მოსამართლეები, ადვოკატები და სამოქალაქო საზოგადოება საუბრობს იმაზე, რომ მნიშვნელოვანია გაიზარდოს მოსამართლეთა რიცხოვნობა, შტატები, იმისათვის, რომ საქმეთა გაჭიანურების პრობლემა მაქსიმალურად შემცირდეს. ჩვენ, დღეს ვიცით, რომ არის სერიოზული გამოწვევა სასამართლო სისტემაში. აქ იყო საუბარი გარკვეულ ორგანიზაციულ საკითხებზეც, რომელზეც მე ვისაუბრე სასამართლოს თავმჯდომარეებთან და მოსამართლეებთან, რომლებიც ვფიქრობ, რომ არის მოკლე დროში გადაწყვეტადი საკითხები და იმედი მაქვს, რომ ეს მოგვარდება“.

[bookmark: _Toc513784549]სასულიერო სემირანიისა და აკადემიის ყოფილმა სტუდენტებმა სასწავლებლის რექტორის, მამა გიორგი ზვიადაძის მხარდამჭერი განცხადება გაავრცელეს
„კურიერის“ დღის გამოშვებებში ითქვა, რომ სასულიერო სემინარიისა და აკადემიის ყოფილი სტუდენტების განცხადებით, სასწავლებლის რექტორის, პროტოპრესვიტერ გიორგი ზვიადაძის მისამართით ბოლო პერიოდში გაჟღერებული ბრალდებები ცრუ და უსაფუძვლოა. მათ დღეს  ბრიფინგი გამართეს და მამა გიორგი ზვიადაძის დამსახურებებზე ისაუბრეს. 
გიორგი ჭილაშვილი: „სემინარია, როგორც სამოქალაქო განათლებას, ასევე სასულიერო განათლებასაც აძლევს და ჩვენთან სხვა პრინციპები მოქმედებს. აქ გვასწავლიდნენ ადამიანობას, კაცთმოყვარეობას, ერთსულოვნებასა და ერთმანეთის გვერდში დგომას. ჩვენგან ძალიან შროს იდგა ძალადობა და სწორედ ამიტომ, რამდენიმე ხნის შემდეგ გადავწყვიტეთ, რომ სწორედ ბოლოდროინდელ მოვლენებს გამოვხმაურებოდით და გვეთქვა საზოგადოებისთვის, რომ არანაირ ძალადობას ადგილი არ ჰქონია ჩვენი სწავლის პერიოდში. ასევე, გვინდა აღვნიშნოთ, რომ სემინარია არის ერთადერთი უნივერისტეტი საქართველოში, რომელიც განათლების სისტემას ემსახურება სრულიად უფასოდ, ახალგაზრდებს აქვთ საშუალება, აიღონ ბაკალავრის დიპლომი სრულიად უფასოდ“.
იოსებ ასიტაშვილი: „დღევანდელი ჩემი აქ ყოფნა უკვე პასუხია თავისთავად. წეღანაც აღვნიშნე, რომ შეურაცხმყოფელიც კია ამაზე უარყოფითი პასუხის გაცემა. გამართლება თავის თავში მართალ ადამიანს არ სჭირდება. მოვედი აქ ჩემი გვერდში დგომისა და მხარდაჭერის დასაფიქსირებლად. 
ჟურნალისტი: ვის მიმართ?
იოსებ ასიტაშვილი: ჩვენი უნივერსიტეტის, სასულიერო აკადემიის, რექტორის, ასევე სასულიერო აკადემიის სულიერი მოძღვრის, მამა შალვა კეკელიას მიმართ“.

[bookmark: _Toc513784550]სამართალდამცველებმა თბილისში ბიზნესმენი დავით ბერბერაშვილი დააკავეს
„კურიერის“ ცნობით, ცენტრალური კრიმინალური პოლიციის თანამშრომლებმა თბილისში, აგლაძის ქუჩაზე ჩატარებული სპეცოპერაციის დროს ბიზნესმენი დავით ბერბერაშვილი და მის ავტომობილში მყოფი კიდევ ორი ახალგაზრდა დააკავეს. „რუსთავი 2“-მა მისი ჩაწერა წინასწარი მოთავსების იზოლატორში გადაყვანამდე მოახერხა, თუმცა ბიზნესმენი არ აკონკრეტებს, რა საქმეს უკავშირდება მისი დაკავება. 40 წლის ბიზნესმენი პოლიციამ იმ დროს დააკავა, როდესაც ის აგლაძის ქუჩაზე მის კუთვნილი სასტუმროდან გამოვიდა. ბერბერაშვილთან ერთად დაკავებულია მისი მეგობარი გიორგი ჭიჭინაძეც. საგამოძიებო მოქმედებები დღეს ერთდროულად რამდენიმე ადგილას მიმდინარეობდა, ბიზნესმენის დაკავების შემდეგ სამართალდამცველებმა დავით ბერბერაშვილის, იგივე ბერბერას კუთვნილი სასტუმრო გაჩხრიკეს. აგლაძის ქუჩაზე მდებარე ობიექტიდან „კურიერის“ ინფორმაციით, ამოღებულია იარაღი და ნარკოტიკი. ერთ-ერთი ვერსიით, დავით ბერბერაშვილსა და გიორგი ჭიჭინაძეს კრიმინალური პოლიცია თანხის გამოძალვასაც ედავება. ბიზნესმენის დედა შვილის იარაღთან ან ნარკოტიკულ ნივთიერებასთან კავშირს გამორიცხავს. კიდევ ერთი დაკავებულის, გიორგი ჭიჭინაძის ოჯახის წევრებმა კი მისი დაკავების შესახებ ჟურნალისტებისგან გაიგეს. ჩატარებული სპეცოპერაციის დეტალებზე შინაგან საქმეთა სამინიტროს ოფიციალური ინფორმაცია ჯერ არ გაუვრცელებია. უწყებაში აცხადებენ, რომ დაკავებულებს ბრალს, სავარაუდოდ, ხვალ წაუყენებენ.

[bookmark: _Toc513784551]ე.წ. კროტი ტკბილეულის ნაცვლად - უმძიმეს მდგომარეობაში მყოფი ორი ბავშვი ფოთიდან თბილისში გადმოიყვანეს
ფოთში, ორმა ბავშვმა მაღაზიაში საკანალიზაციო სისტემის საწმენდი ქიმიური საშუალება - ე.წ. კროტი, როგორც ტკბილეული ისე შეიძინა. ორივე ბავშვი გადაუდებელი დახმარების ცენტრის ბრიგადამ უმძიმეს მდგომარეობაში ფოთიდან თბილისში გადმოიყვანა. ექიმები ამ დრომდე ვერ ადგენენ დამწვრობის ხარისხს, რადგან მოზარდებს დაზიანებული აქვთ შინაგანი ორგანოები და საყლაპავი მილი. მოწამლული ბავშვების ოჯახები ერთმანეთს არ იცნობენ. ორივეს საკანალზიაციო სისტემის საწმენდი ქიმიური საშუალება ტკბილეულის ნაცვლად მაღაზიაში მიჰყიდეს. ე.წ. კროტი დიდი რაოდენობით კაუსტიკურ სოდას და ნატრიუმის სულფატს შეიცავს, რომელიც სიცოცხლისათვის საშიშია. ჯერჯერობით უცნობია, იყიდეს თუ არა მოზარდებმა სიცოცხლისთვის საშიში ნივთიერება ერთსა და იმავე მაღაზიაში. „კურიერის“ ინფორმაციით, საგამოძიებო ორგანომ იაშვილის პერსონალის გარდა, გამოკითხა „ბევერლი ჯგუფის“ ერთ-ერთი მაღაზიის გამყიდველი, სადაც ერთ-ერთმა ბავშვმა ბებიასთან ერთად კანფეტის ნაცვლად კროტი იყიდა. შსს-მ 124-ე მუხლით დაიწყო და ის დაადგენს, როგორ მოხვდა ე.წ. კროტი ბავშვის ორგანიზმში. დაშვებული ბიჭის ოჯახს საგამოძიებო ორგანოსთვის ამ დრომდე არ მიუმართავს.

[bookmark: _Toc513784552]ლანჩხუთში პოლიციის დეტექტივ-გამომძიებელსა და მის მეუღლეს 2 შეიარაღებული ადამიანი დაესხა თავს
20-საათიან „ქრონიკაში“ ითქვა, რომ ლანჩხუთში, ჟორდანიას ქუჩაზე პოლიციის დეტექტივ-გამომძიებელსა და მის მეუღლეს 2 შეიარაღებული პირი დაესხა თავს, რომელთაც ჯერ სიტყვიერი, შემდეგ კი ფიზიკური შეურაცხყოფა მიაყენეს. ამჟამად სამართალდამცავი მკურნალობის კურსს ერთ-ერთ კლინიკაში აგრაძელებს. მისი ჯანმრთელობის მდგომარეობა სტაბილურია. თავდასხმის ფაქტს ადასტურებენ შსს-შიც. უწყებაში განმარტავენ, რომ პოლიციელზე თავდასხმის ბრალდებით, ცხელ კვალზე ჩატარებული ოპერატიულ-საგამოძიებო მოქმედებების შედეგად, რამდენჯერმე ნასამართლევი ძმები დააკვეს. გამოძიების ინფორმაციითვე, დეტექტივ-გამომძიებელი ბრალდებულის მიერ ჩადენილ დანაშაულს იძიებდა. კერძოდ, ძმებმა, რამდენიმე თვის წინ ლანჩხუთში, კლინიკა „მედალფას“ ექიმი სცემეს. ბრალდებულებს 7-დან 11 წლამდე თავისუფლების აღკვეთა ემუქრებათ.

